
КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№132 (25.038) 2026 гъэм щэкIуэгъуэм  (ноябрым) и 3, гъубж И уасэр зы тумэнщТхьэмахуэм щэ къыдокI

Шэрий Иналбэч дуней 
псом и чемпионщ

ФIыгъуэ фыщымыщIэу фыпсэуну

КъБР-м и Iэтащхьэ КIуэкIуэ Казбек суд приставхэм я Фе-
деральнэ къулыкъум и управленэу Къэбэрдей-Балъкъэр 
Республикэм щыIэм и лэжьакIуэхэмрэ и ветеранхэмрэ 
ехъуэ хъуащ я IэщIагъэм епха махуэмкIэ. 

Абыхэм зэрызахуигъазэм республикэм и Iэтащхьэм щы-
жеIэ:

- Суд приставхэм я къулыкъущIапIэр Урысейм щыIэщ илъэ-
си 160-м щIигъуауэ, ар къыгуэхыпIэ имыIэу епхащ къэралым 
и хабзэхъумэ IэнатIэм. Суд приставхэрщ суд унафэхэр 
ягъэзэщIэныр сыт щыгъуи къызэзыгъэпэщыр. ЦIыхухэмрэ 
къэралымрэ я сэбэп зыхэлъхэр щахъумэкIэ, шэч хэмылъу, 
ахэращ къалэн нэхъыщхьэ дыдэр зи пщэ къыдэхуэр.

Суд приставхэм я къулыкъум нобэ хэлъхьэныгъэшхуэ хуещI 
къэрал хабзэм тетыным, зэпIэзэрытыныгъэр хъумэным, Уры-
сейм а IэнатIэр нэхъри щегъэфIэкIуэным. Абы къулыкъу щы-
зыщIэхэм я лэжьыгъэм къызэщIеубыдэ къэралымрэ жыла-
гъуэмрэ я гъащIэм и лъэныкъуэ куэд, дэтхэнэ зыми и щIэны-
гъэр, и Iэзагъэр, и къарур къыщигъэсэбэпын хуейуэ.

Суд приставхэм я Федеральнэ къулыкъум и управленэу 
Къэбэрдей-Балъкъэр Республикэм щыIэм и лэжьакIуэ псоми 
фIыщIэ яхузощI я IэщIагъэм зэрыхуэIэзэм, я къалэнхэр 
гъэзэщIэным зэрегугъум папщIэ. Псори фыузыншэну, 
зэIузэпэщу фыпсэуну, ехъулIэныгъэхэр фиIэну, ди Хэкум ифI 
зыхэлъ Iуэхухэр къывэхъулIэну си гуапэщ. 

Къэбэрдей-Балъкъэрым 
и бэнакIуэ, Тэрч щIыналъэм 
хыхьэ Дей къуажэм щыщ 
Шэрий Иналбэч апхуэдэ 
ехъулIэныгъэ щызри гъэ-
гъуэ тащ Къэзахъстаным и 
къалащхьэ Астана бэнэкIэ 
хуитымкIэ мы махуэхэм ще-
кIуэкIа дунейпсо зэхьэ-
зэхуэм.

ЩIАЛЭМ и ехъулIэныгъэш-
хуэр гулъытэншэу къигъэна-
къым КъБР-м и Iэтащхьэ 
КIуэкIуэ Казбек икIи МАХ ка-
налым щиIэ и напэкIуэцIым 
щитхащ:

«Ныбжьэгъухэ, хъыбарыфI 
дыдэ щыIэщ!

Ди лъахэгъу Шэрий Инал-
бэч бэнэкIэ хуитымкIэ дуней 
псом и чемпион хъуащ. 

ТхьэмахуэнейкIэ дунейпсо 
чемпионатыр Астана къалэм 
щекIуэкIащ икIи абы щы-
зэхуэсащ бэнакIуэ нэхъ лъэщ 
дыдэхэр. 

Килограмм 74-рэ зи хьэ-
лъагъ хэм я деж щыбанэ 
гупым яхэтащ ди атлетыр. 
Финалым абы къыщыпэщIэ-
тащ Къэзахъстаным и бэ-
накIуэ Кайпанов Нуркожа. 

Сигуми, си псэми къаб-
гъэдэкIыу сохъуэхъу Иналбэ-
чи, и тренерхэми, абы къы-
дэщIахэми, дунейпсо утыкум 
щиIа ехъулIэныгъэмкIэ.

Догушхуэ ИналбэчкIи, абы 
и текIуэныгъэшхуэмкIи!»

Ди щIалэм и зэIущIэхэр зэ-
рекIуэкIам кIэщIу дытепсэ-
лъыхьынщи, апхуэдэ уты-
кушхуэм иту дыщэ медаль 
къы щихьын папщIэ япэ-
щIыкIэ, къызэрыхах зэпеуэм 
ар щыхуэзащ Армением и 
бэ накIуэ Арутунян Нарек 
икIи 10:0-у ар къыфIихьащ. 
АдэкIэ, финалым и 16-нэ 
Iыхьэм абы къыщыпэщIэтащ 
Польшэм икIа Рыбицкий Ка-
мил икIи а бжыгъэ дыдэмкIэ 
ари хигъэщIащ. 

Зэхьэзэхуэм и 8-нэ Iыхьэм 
Шэрийм зы Iэмал закъуэ 
иритакъым США-м и спортс-
мен Грин Джеймси. Адрей-
хэм хуэдэ дыдэуи, зэIущIэм и 
бжыгъэр 10:0-у абыи те-
кIуащ. Зэпеуэм и Iыхьэ плIа-
нэм Ираным и бэнакIуэ 
 Яздани Амирмухьэмэди 
 хулъэ кIакъым ди щIалэр 

1611 гъэм Новгород Ищхъэрэ и утым иту 
къалэдэсхэм захуегъазэ Минин Кузьма: 
«Дыщысхьынкъым мылъкуми ди щхьэ-
ми». А псалъэхэм я мыхьэнэр зыху зэ-
фIэкIхэмрэ уэркъхэмрэ я мызакъуэу, 
цIыху къызэры гуэкI хэми, мэкъумэ шы-
щIэхэми, дин лэ жьакIуэхэми къагуры-
Iуэрт. Апхуэдэурэ къэхъуат польшэ-литва 
дзэм пэщIэтыну етIуанэ ополченэр - ар 
унафэкIэ къызэрагъэпэща дзэтэкъым, 
а тIэ цIыху напэм къызэрезэгъ зэкъуэу-
вэныгъэт… 

Адыгэхэр мы махуэм нэгъуэщI нэкIи 
 доплъ Урысейм къытеуам дзэзешэу пэ щIэ-
тар Черкасскэхэм ящыщ Дмитрийщи (Къан-
щауэ). Ар Идар Темрыкъуэ и къуэрылъхут. 

ЛIэщIыгъуэхэр дэкIа нэужьи, ЦIыхубэ зэ-
къуэтыныгъэм и махуэм узригъэгупсысыр 
Iуэху еплъыкIэ зэмыщхьхэр зиIэхэри, мылъ-
курэ IэнатIэкIэ зэхуэмыдэхэри я къэкIуэнум 
и хьэтыркIэ абы зэрызэкъуигъэувэрщ.

1612 гъэм къэхъуа Iуэхугъуэхэм нэхъыщ-
хьэу къыхэхыпхъэр зы гупыр адрейм зэры-
текIуаракъым, атIэ къэрал кIуэцIым зэры-
щызагуэшыр, зэрыщызэмызэгъыр къызэ-
ры зэранэкIыфар арауэ къыщIэкIынщ. 
ЕтIуа нэ цIыхубэ дзэ пакIэми лIакъуэ зэхуэ-
мы дэхэм щыщхэр, Iуэху еплъыкIэ зэмы-
лIэужьыгъуэхэр зиIэхэр щызэкъуэуват, 
 псоми я зэхуэдэ мурадыр - къэралыр хъумэ-
ныр - яIэу.

Тхыдэр щыхьэт зэрытехъуэмкIэ, Минин 
Кузь марэ Пожарский Дмитрийрэ зэкъуэувэну 
цIыхубэм унафэ хуащIатэкъым - абыхэм Iэ-
мал иратащ зэгурыIуэу зы лъэныкъуэкIэ 
плъэ ну. Аращ махуэшхуэм и дерс нэхъыщ-
хьэр: зэкъуэтыныгъэр псоми я къару зэ хэлъщ. 

Ди республикэр щапхъэу жыпIэ хъунущ 
абы теухуауэ. Мыбдеж лIэщIыгъуэкIэрэ щы-
зэдопсэу адыгэхэр, балъкъэрхэр, урысхэр, 
нэгъуэщI лъэпкъ куэдми щыщхэр. Ахэр зэ-
гъусэу зэдыхэтщ жылагъуэм дежкIэ мыхьэ-
нэшхуэ зиIэ Iуэхухэм. Псапэ щIащIэн Iуэху 
къыкъуэкIмэ, сыт хуэдэ лъэпкъым ущыщми 
щыщIэупщIэркъым, сыткIэ дывдэIэпыкъун, 
жаIэ мыхъумэ. 

Къэбэрдей-Балъкъэрым зэкъуэтыныгъэм 
сыт щыгъуи гулъытэ хэха щиIэщ. Абы и 
щыхьэтщ лъэпкъхэм я зэныбжьэгъугъэм и 
фэеплъи («Урысейм игъащIэкIэ дыщIыгъу-
нущ» аркэр 2007 гъэм яухуэри, фокIадэм 
къызэIуахауэ щытащ Къэбэрдей-Балъ-

къэрымрэ Урысеймрэ зэрызэгухьэрэ илъэс 
450-рэ щрикъум ирихьэлIэу), лъэпкъ 
зэмылIэужьыгъуэхэм я цIэхэр зэгъусэу зы-
тет, Хэку зауэшхуэм и фэеплъ мывэхэри 
зэрыдиIэр. 

Зэрыхабзэу, ЦIыхубэ зэкъуэтыныгъэм и 
ма хуэм ирихьэлIэу, республикэм щэнхабзэ 
зэхыхьэхэр, гъэлъэгъуэныгъэхэр, пшыхьхэр 
щокIуэкI. 2026 гъэм щэкIуэгъуэм и 4-р бэ-
рэжьейм тохуэ. Махуэшхуэр зэгъусэу ягъэ-
лъэпIэну ЩIалэгъуалэм я унэм цIыхухэр 
ирегъэблагъэ (щэкIуэгъуэм и 3-м) ди къэра-
лым ис лъэпкъ зэмылIэужьыгъуэхэр зэзы-
шэлIэну «Урысейм ис лъэпкъхэм я зэкъуэ-
тыныгъэ» зыфIаща фестивалым. 

Махуэр ирагъэжьэнущ «ЕплIанэ махуэм и 
дэлэн» («Пирог на четвёртое») урысейпсо 
IуэхумкIэ. Къызэхуэсахэр ягъэхьэщIэнущ 
лъэпкъ шхыныгъуэхэмкIэ. Апхуэдэуи 
 цIы хухэр щагъэгъуэзэнущ щыгъыным да-
мыгъэ зэ мы лIэужьыгъуэхэр зэрытращIыхь 
щIы кIэм. Зэхуэсым и Iыхьэ нэхъыщхьэ 
 хъунущ «Къэбэрдей-Балъкъэрым щып-
сэухэм я лъэпкъ хабзэхэм я еджапIэ» Iуэхум 
кърикIуахэр къызэщIакъуэжыныр. Ар иджы-
ри зы Iэмалщ ди республикэм ис лъэпкъ хэм 
я хабзэхэм я къулеягъыр ягъэлъэгъуэным-
кIэ.

Махуэшхуэм пащэнущ республикэм и уэ-
рэ джыIакIуэ, къэфакIуэ гупхэм. ХьэщIэхэм 
цIыхубэ джэгухэри къапоплъэ, фестивалыр 
Къэбэрдей-Балъкъэр Республикэм и КВН 
лигэм и гупхэм я зыкъэгъэлъэгъуэныгъэкIэ 
иухынущ. Къыхэгъэщын хуейщ Зэкъуэтыны-
гъэм и махуэм и щIыхькIэ нэгъуэщI Iуэху 
куэд республикэм зэрыщекIуэкIынур.

Тхыдэтххэм къытхуагъэнаIуэ: зэманым и 
зэхэзэрыхьыгъуэр (Смутное время) къызэ-
рызэранэкIар Iэщэкъым, атIэ зэгурыIуэны-
гъэм и къарурщ. Дзыхь щызэхуамыщIыж 
жы лагъуэм зэпIэзэрытыныгъэр щокIуэд. 
Ауэ лъэпкъ зэхуэмыдэхэр щызэгурыIуэ жы-
лагъуэм зэман гугъухэри къызэренэкIыф. 
Лъэпкъ куэду зэхэт ди республикэм дежкIэ а 
псалъэхэм я мыхьэнэр цIыкIукъым, зэныб-
жьэгъугъэм и лъабжьэщ. 

ЩэкIуэгъуэм и 4-м зэкъуэтыныгъэм 
дытепсэлъыхь къудейуэ къэмынэу, ар Iуэху-
кIэ щытхущIэгъэбыдэн тхурехъу. Уи гъунэ-
гъум удэIэпыкъуфмэ, нэгъуэщIым и Iуэху 
дэ пIыгъыфмэ, зым адрейм пщIэ хуищIыф-
мэ - аращ цIыхубэ зэкъуэтыныгъэ хъужыр. 

БАГЪЭТЫР Луизэ.

КъБР-м и Iэтащхьэ КIуэкIуэ Казбек ЦIыхубэ зэкъуэтыныгъэм и махуэм и 
щIыхькIэ цIыхухэм зэрехъуэхъур

Къэбэрдей-Балъкъэрым щыпсэухэу пщIэ зыхуэсщIхэ! 
Лъэпкъ зэкъуэтыныгъэм и махуэмкIэ си гуми си псэми къабгъэдэкIыу сынывохъуэхъу! 
Урысейм къикIуа тхыдэм мыхьэнэ нэхъ зиIэу хэт Iыхьэхэм епхащ мы махуэшхуэр, ди Хэ-

кум и блэкIа щэджащэр, ди цIыхубэм зэрахьа лIыгъэмрэ абы гушхуэ зэрыкIуэцIылъымрэ 
дигу къигъэкIыжу. Хэкур фIыуэ зэралъагъур, быдэу зэрызэрыIыгъыр, я акъыл зэрызэте-
хуэр ди адэжьхэм мызэ-мытIэу сэбэп къахуэхъуащ, лъэхъэнэ хьэлъэхэр къызэранэкIын 
папщIэ. 

Дэ дрогушхуэ Къэбэрдей-Балъкъэрым щыпсэу лъэпкъхэм къахэкIауэ, Хэкур лъэхъэнэ 
гугъухэм зыхъумахэм икIи дахуэарэзыщ нобэ лъэпкъ куэду зэхэт ди къэралым и лIыкIуэ 
псоми ябгъурыту, Урысейм и къуэкIуэну махуэр шынагъуэншэ хъун папщIэ, Iэщэ яIыгъыу 
дзэ Iуэху хэхам хэтхэм.

 Ди къэралым и Президент Путин Владимир 2026 гъэр Урысейм и лъэпкъхэм я зэ-
къуэтыныгъэм и илъэсу игъэувауэ йокIуэкI. Нобэрей махуэшхуэм а унафэм мыхьэнэщIэ 
кърет икIи нэхъри нэхъ быдэу дызэкъуегъэувэ, ди Хэкум и пщIэр, и щхьэхуитыныгъэр, и 
щIыхьыр мамыр гъащIэм хуэгъэпса лэжьыгъэрэ хахуагъкIэ тхъумэн хуэдэу. 

 Шэч къытесхьэркъым апхуэдэу быдэу дызэрыIыгъмэ, дэтхэнэ гугъуехьми 
дызэрыпхыкIыфынум, ди Хэкур ефIэкIуэн папщIэ зыхуэдгъэувыжа къалэн псори зэрыт-
хуэгъэзэщIэнум. 

 Узыншагъэ быдэ, ехъулIэныгъэ, фIыгъуэ фыщымыщIэу фыпсэуну гурэ псэкIэ сыныво-
хъуэхъу. 

Урысей Федерацэм Хамэ 
къэрал IуэхухэмкIэ и минис-
терствэм, «Россотрудничест-
во» агентствэм, Дунейпсо 
Адыгэ Хасэм зэгъусэу къы-
зэрагъэпэщри, «Урысейр Iэ-
малхэм я къэралщ» прог-
рам мэм ипкъ иткIэ, ди хэкум 
кърагъэблэгъащ хамэ къэ-
ралхэм щыхэхэс адыгэ хэр. 
Дунейпсо мыхьэнэ зиIэ мы 
Iуэхур къыдахащ Урысейм и 
лъэпкъхэм я зэкъуэтыны-
гъэм и илъэсым техуэу икIи 
ди республикэр езым фIэ-
фIу Урысейм зэрыгухьэрэ 
илъэс 470-рэ щрикъум ипэ 
къихуэу. 

МОСКВА, Налшык, Чер-
кесск ирагъэлъагъуну, ира-
гъэ цIыхуну, адэжь щIына-
лъэм щекIуэкI псэукIэмрэ Iэ-
малхэмрэ зыщагъэгъуэзэну 
кърагъэблэгъащ Тыркум, Си-
рием, Иорданием, Израилым, 
Германием, Абхъазым щыщ 
ди лъэпкъэгъуу цIыху 20-м 
щIигъу. 

Къалащхьэм щекIуэкIа 
зэIу щIэхэм хэтащ Дунейпсо 
Адыгэ Хасэм и тхьэмадэ 
 Сэхъурокъуэ Хьэутий зи пашэ 
лIыкIуэ гупри. Абыхэм яхэтт 
Къэ бэрдей-Балъкъэрым, 
Къэ рэшей-Шэрджэсым, Ады-
гейм, Осетие Ищхъэрэ-Ала-
нием, Ставрополь, Красно-
дар крайхэм щыIэ Хасэхэм я 
тхьэмадэхэмрэ лIыкIуэхэмрэ. 

Къэрал зытхухым щыщ 
адыгэ цIыху 40-м щIигъум 
Москва щагъэкIуа махуищым 
къриубыдэу Iуэху гъэщIэгъуэн 
куэдым хэтащ. Хэхэс адыгэ-
хэмрэ хэкурысхэмрэ щыхьэ-
рым и дахагъымрэ инагъым-
рэ ирагъэлъагъуу, и тхыдэм 
щагъэгъуазэу къалащхьэм 
къыщрашэкIа нэужь, адыгэ-
хэмрэ урысхэмрэ я зэпы-
щIэныгъэм, зэкъуэтыныгъэм, 
щэнхабзэ зэдэлэжьэныгъэ-
хэм щыхьэт техъуэ тхыдэ щIы-

ПщIэрэ щIыхьрэ зэрылъ лъахэ

пIэхэм яшащ. Москва 
Кремлым и Музейхэм ящыщу 
къыщыщIадзар Оружейнэ 
палатэрщ. Ар хъугъуэфIы-
гъуэ, лъапIэныгъэ куэд зы-
щIэлъ, Кремль Уардэунэм и 
зы Iыхьэщ. Абы щахъумэ па-
сэрей къэрал регалиехэр, па-
щтыхьым и фэилъхьэгъуэ 
ехьэ жьахэр, дыщэ, дыжьын, 
налкъутналмэс зыхэс тажхэр, 
урыс чыристан члисэм и 
иерарххэм я щыгъынхэр, ды-
щэ, дыжьын хьэпшыпхэмрэ 
унэ лъащIэхэмрэ, Iэщэ лIэу-
жьыгъуэхэр, уеблэмэ лIэщIы-
гъуэ, илъэс зэхуэмыдэхэм па-
щтыхьхэр къызэрырашэкIыу 
щыта гу гъэщIэрэщIахэр, нэ-
гъуэщIхэри.

Хамэ къэралхэмрэ Уры-
сейм и щIыналъэхэмрэ икIа 
гупышхуэр щыIащ Кремлым 
и Архангельскэ члисэм, Гроз-
ный Иван и щхьэгъусэу щыта, 
Къэбэрдейм и пщышхуэ Идар 
Темрыкъуэ ипхъу Марие и 
хьэдэр зыщIэлъым. Пащтыхь 
гуащэхэмрэ пащтыхьыпхъу-
хэмрэ я хьэдэхэр Архан-
гельскэ члисэм и щIыунэм 
1929 гъэм къахьыжауэ щы-
тащ, ахэр зыщIэлъа къулъшы-
ры фыр къагъэуа нэужь. 

Грозный Иван и етIуанэ 
щхьэгъусэ Марие 1561 гъэм 
Москва къашэу, урыс па-
щтыхь гуащэ хъуауэ зэры-
щытар къыджиIащ музейм и 
лэжьакIуэм. Абыхэм я къуэ 

цIыкIур щыщIалъхьа щIыпIэр 
зыми ищIэжыркъым, хуэ-
гъэфэщауэ фIэкIа, мазэ зыб-
жанэщ ар зэрыпсэуар. XXI 
лIэ щIыгъуэм и пэщIэдзэм 
ирагъэкIуэкIа къэхутэныгъэ-
хэм япкъ иткIэ, щIэныгъэлI-
хэм ягъэбелджылащ Марие и 
лъагагъыр зы метррэ санти-
метр 60-м нэблагъэу зэры-
щытар. Ар а лъэхъэнэм 
бзылъ хугъэ лъагэу жыпIэ хъу-
нут, цIыхухэр абы щыгъуэм 
нэхъ лъахъшэу зэрыщытам 
тепщIыхьмэ. Абы ипкъ иткIэ, 
Марие и бэныр нэхъ инщ, ад-
рей пащтыхь щхьэгъусэу щы-
тахэм яйм нэхърэ. Марие и 
къупщхьэ къагъуэтыжахэм 
мы шьяк куэд зэрыхэлъар 

 къахутащ, ауэ абы щхьэкIэ 
щыхьэт утехъуэфынукъым ар 
ягъэлIауэ жыхуаIэ Iуэху еп-
лъы кIэм, мышьякыр хущхъуэ 
папщIэу зэманыжьым къа-
гъэсэбэпу зэрыщытам къы-
хэкIыу, ар сымаджэ хъууэ 
ягъэ хъужагъэнкIи хъунущ. 
Ма рие и щхьэ къупщхьэр 
 хъума зэрымыхъуар, Грозный 
Иван и щхьэгъусэу щыта 
бзылъхугъиплIым я хьэдэхэр 
пластик кейсхэм далъхьэу, 
мывэ бэнхэм иралъхьэжауэ 
зэрыщытым дыщигъэ гъуэ-
защ  дыкъезышэкIа бзылъ-
хугъэм. 

(КIэухыр 3-нэ нап.).

къыхигъэщIэн. Иналбэч ар 
тригъэкIуэтащ зэIущIэм и 
бжыгъэр 4:0-у. 

Къэбэрдей-Балъкъэрым и 
лIыкIуэр гугъу нэхъ зыдехьар 
Словакием и ныпым щIэту 
банэ, ди къэралым щыщ 
Сал казанов Таймуразщ. Ауэ, 
дауэ хъуми, Иналбэч зэ хьэ-
зэхуэм и Iыхьэ ныкъуэр абы 
къыфIихьащ бжыгъэр 3:1-уэ.

Финалым Шэрийр щыхуэ-
защ Къэзахъстаным и бэ-
накIуэ лъэрызехьэ Кайпанов 
Нуркожа. ГурыIуэгъуэт зэхьэ-
зэхуэр щекIуэкIа пэшым хэ-
гъэрейхэр я спортсменым 
егъэ леяуэ къызэрыдэщIы-
нур икIи шынагъуэ щыIэт, ди 
щIалэр абы къигъэдзыхэу, 
ар къытекIуэнкIэ хъуну. 

Ауэ, дэнэт! Иналбэч къэзы-
гъэувыIэфын щыIэу къы-
щIэкIынтэкъым а махуэм, 
хэт къыпэмыувауэ щытми. И 
зэфIэкIи, къаруи, лIыгъи зэ-
хилъхьэри, и хьэрхуэрэгъур 
10:4-уэ хигъэщIащ. Уеблэмэ, 
апхуэдизкIэ иригъэшат икIи 
текIуэныгъэм и гугъэр пасэу 
хригъэхыжати, Кайпановыр 
иужьрей секунд 20-м бэнэ-

жакъым: къэувыIэри щы-
тащ, зэIущIэм хухаха зэма-
ныр и кIэм нэсыху.

Шэрий Иналбэч япэу дуней 
псом и чемпион хъуащ мы 
гъэм. Килограмм 74-рэ зи 
хьэлъагъхэм я деж къэра-
лым щыпэрытщ.

2024 гъэм Албанием и къа-
лащхьэ Тиранэ щекIуэкIа ду-
нейпсо чемпионатым Инал-
бэч ещанэ увыпIэр къыщи-
хьауэ щытащ, ауэ абы щы-
гъуэ ар щыбэнар килограмм 
70 зи хьэлъагъхэм я дежщ.

ЩIалэм и тренерхэр Мор-
гиев Анатолэ, Урыш Анзор, 
ХьэщIэмахуэ Анзор сымэщ.

Иджы екIуэкIа чемпиона-
тым щызэпеуащ къэрали 
100-м щIигъум я спортсмену, 
щIалэхэри хъыджэбзхэри 
зэхэту, 1000-м щIигъу.

Шэрий Иналбэч дохъуэхъу 
и зэфIэкIым адэкIи хигъэ-
хъуэну, 2028 гъэм США-м 
щекIуэкIыну Олимп джэгу-
хэм я лъагапIэ нэхъ ин 
дыдэм дэкIуеину, и текIуэны-
гъэ дахэмкIэ куэдрэ дигъэгу-
фIэну. 

ХЬЭЩЫКЪУЕЙ Олег.

«Правительствэм хухах сыхьэтым» 
хыхьэу, КъБР-м и Парламентым ще-
дэIуащ «КъБР-м дыкъэзыухъуреихь 
дунейр щыхъумэным и IуэхукIэ» 
рес публикэ Законыр зэрагъэза-
щIэм. 

ЗЭIУЩIЭР къыщызэIуихым, щIына-
лъэм и хабзэубзыху IуэхущIапIэм и 
УнафэщI Егоровэ Татьянэ жиIащ къы-
халъхьа Iуэхум мыхьэнэшхуэ зэриIэр: 
«Урысей Федерацэм и Президентым 
мызэ-мытIэу къыхигъэщащ щIыуэпс 
зэIузэпэщыныгъэр лъэпкъ шына-
гъуэншагъэмрэ жылагъуэ зэпIэзэры-
тыныгъэмрэ къыгуэхыпIэ зимыIэ я 
Iыхьэу зэрыщытыр. Дыкъэзыухъу-
реихь дунейр хъумэным къэралми 
жылагъуэми я къарур щызэщIагъэу-
Iуэн  хуейщ. Къэбэрдей-Балъкъэр 
Рес публикэм дыкъэзыухъуреихь ду-
нейр  хъумэнымрэ абы и шынагъуэн-
шагъэр къызэгъэпэщынымрэ ехьэлIа 
Iуэхухэр зэфIагъэкI федеральнэ, рес-
публикэ хабзэхэмрэ мардэхэмрэ тету, 
УФ-м и Президентымрэ Правительст-
вэмрэ пщэрылъ къытщащIахэр и лъа-
бжьэу. Псалъэм папщIэ, «ЩIыуэпс 
зэIузэ пэщ» къэрал программэр ягъэ-
защIэ. Хабзэ зэрыхъуауэ, Къэбэрдей-
Балъкъэрыр мэкъумэш-турист щIы-
налъэу къалъытэ. Промышленнэ 
IуэхущIапIэ инхэмрэ кIэрыхубжьэ-
рыху хэм епха гугъуехьхэмрэ зэры-
щымыIэм и фIыгъэкIэ республикэм 

ЩIыуэпсыр хъумэнымкIэ 
ди щIыналъэр пашэщ

щIыуэпсыр хъума щохъу. Ауэ абы 
къыдэкIуэуи зэфIэхын хуей гугъуех-
ьхэр щыIэщ. Ар, псом япэрауэ, псыхэр 
зэрауфIейрщ, псыр зэрагъэкъабзэ 

ухуэныгъэхэм я щытыкIэрщ. Гугъуехь  
зыпыщIащ жы лагъуэм и кIэрыхуб-
жьэрыхухэр гъэ кIуэдыныр. Абы епха-
уэ мыхьэнэшхуэ иIэщ мы гугъуехьхэр 

зэфIэхыным жылагъуэ псор ткIийуэ 
елэжьыным, Iуэху бгъэдыхьэкIэщIэхэр 
къагъуэ тыным. СызэреплъымкIэ, ды-
къэзыухъуреихь дунейр къэкIуэну 
щIэблэхэм апхуэдэу фIэкIа яхуэтхъу-
мэфынукъым», - къыхигъэщащ Его-
ровэм.

КъБР-м щIыуэпс хъугъуэфIы-
гъуэхэмрэ экологиемкIэ и министр 
Шаваев Ильяс республикэм и ехъулIэ-
ныгъэхэр къыщигъэлъагъуэм, къы-
хигъэщащ Къэбэрдей-Балъкъэ рыр 
иджы япэу Урысейм и щIыналъэхэм я 
Лъэпкъ экологие рейтингым пашэ 
зэрыщыхъуар. Абы зэрыжиIамкIэ, 
къэралым япэ увыпIэр къихьыфащ 
республикэ унафэщIхэмрэ хабзэуб-
зыхухэмрэ зэгурыIуэу зэрызэ дэла-
жьэм и фIыгъэкIэ. 

Министерствэм егъэзащIэ «Мэзхэр 
хъумэн», «Урысейм ипсхэр», «Дегу-
гъуу зэлъыIудох» щIыналъэ Iуэхухэр. 
А лэжьыгъэхэр хохьэ «ЩIыуэпс 
 зэ  Iу зэпэщ» лъэпкъ проектым. Къэп-
сэлъам къызэрыхигъэщамкIэ, 2025 
гъэм Къэбэрдей-Балъкъэрыр уры-
сейпсо рейтингым зэуэ увыпIиблкIэ 
щыдэкIуеящ, къэралым мы Iуэхухэм-
кIэ нэхъ жыджэр щIыналъэхэм я деж 
ещанэ увыпIэр щиубыдащ. Республи-
кэм щIыуэпсыр хъумэным ехьэлIа Iуэ-
хугъуэ 400-м щIигъу щрагъэкIуэкIащ, 
цIыху мин 240-м щIигъу къызэщIра-
гъэубыдэу. 

(КIэухыр 2-нэ нап.)

ЩэкIуэгъуэм  и  4-р  ЦIыхубэ  зэкъуэтыныгъэм  и  махуэщ

Хамэ къэралхэмрэ УФ-м и щIыналъэхэмрэ къикIа 
адыгэхэр Урысейм и МИД-м и Уардэунэм щIэту.

Зыгъэхьэзырар
ЩХЬЭЩЭМЫЩI 

Изэщ.

ЛIыхъужь и лъэужь 
кIуэдыркъым.

Лъэпкъ Iущыгъэ:

Дунейм 
щыхъыбархэр

Унагъуэхэм
зыщIагъакъуэ

УФ-м и Правительствэм и 
УнафэщIым и къуэдзэ Го-
ликовэ Татьянэ «Унагъуэ» 
лъэпкъ проектыр зэрагъэ-
защIэм теухуа зэIущIэ ири-
гъэкIуэкIащ. 

АБЫ наIуэ зэрыщащIамкIэ, 
«Унагъуэм зыщIэгъэкъуэн» 
проектымкIэ 2026 гъэм и япэ 
мазибгъум анэ мылъкур 
 къагъэсэбэпащ унагъуэ мел-
уан 1,6-м. «Унагъуэ ипотекэ» 
пэхуэщIэм ипкъ иткIэ мин  
325-м псэупIэ зэрагъэпэщащ. 
«Бынунагъуэшхуэ» проектри 
жыджэру мэлажьэ. Абы 
хыхьэу цIыху мини 168-м зы-
хуэныкъуэ дэIэпыкъуныгъэ-
хэр яIэрыхьащ. ЩIыналъэ 
 41-м сабий къалъхухэм я 
 бжыгъэм хэгъэхъуэн про-
граммэр щолажьэ. Мы илъэ-
сым абы унагъуэ 225-рэ хэтщ, 
ар нэгъабэ нэхърэ хуэдитIкIэ 
нэхъыбэщ.

«Унагъуэ лъапIэныгъэхэмрэ 
щэнхабзэ ухуэныгъэхэмрэ» 
пэ хуэщIэри хъарзынэу ягъэ-
защIэ. ЩIыналъэ зэхуэмы-
дэхэм щыIэ музейуэ 132-рэ, 
гъуазджэмкIэ сабий еджапIэу 
115-рэ, библиотекэу 20, щэн-
хабзэмкIэ унэу 26-рэ къа-
гъэщIэрэщIэжащ 2026 гъэм. 
Мы илъэсым и кIэ пщIондэ 
щэнхабзэ IуэхущIапIэу мин 
1,4-рэ зыхуей хуагъэзэжыну, 
зыхуэныкъуэ хьэпшыпхэмкIэ 
къызэрагъэпэщыну я му-
радщ.

Мэкъумэш 
лэжьакIуэхэм

хухах

УФ-м и Правительствэр 
 дэ Iэпыкъуэгъу яхуэхъунущ 

Адыгэ IуэрыIуатэр гъэщIэгъуэн 
ещI абы лъэпкъым и дуней теты -
кIэр, и зэхэщIыкIыр, и гупсысэкIэр 
наIуэу къызэрыхэщым, лъэныкъуэ-
кIэ къаплъэм хуэдэу, дэтхэнэ зыри 
зэплъыжыну Iэмал къызэритым. 
Абы цIыхубэм я хъуэпсапIэ-гура-
щэхэр, цы IэшкIэу, къызэры зэ три-
шым, екIуу илъагъур икIи дахагъэу 
къилъытэр къызэрызэкIуэцIихым 
хуэдэу, щыщIэныгъэхэри игъэпщ-
кIур къым: емыкIур утыку кърелъ-
хьэ, адыгагъэм и пщалъэм имыза-
гъэ цIыху щIыкIэхэри ауан ещI. 
ЖыпIэнуращи, цIыхур гъащIэм 
зыщрихьэлIэ сыт хуэдэ Iуэхугъуэми 
жыIэкIэрэ бгъэдыхьэкIэрэ къы хуи-
гъуэткIэрэ нобэм къэса хъугъуэ-
фIыгъуэщ IуэрыIуатэр. Ар акъыл, 
ущие къигъэхъуапIэу, гъэсэпэтхыдэ 
къэгъэщIыпIэу зэрыщытым къы хэ-
кIыу, дунейм къытехьэ дэтхэнэ зэ-
ужьми зезыгъэужьыр щIэныгъэм и 
закъуэкъым, атIэ абы лъагэу къеIэт 
лъэпкъ щIэжымрэ зэхэщIыкIымрэ. 
Апхуэдэ къару хэлъщ иджыблагъэ 
Мейкъуапэ къыщыдэкIа, «ХьэщIэщ 
хъыбархэр» фIэщыгъэр зиIэ Iуэры-
Iуатэ зэужьым.

НАРТ тхыдэжьхэмрэ пшыналъэ-
хэмрэ, хъыбарыжьхэмрэ таурыхъ хэм-
рэ, къебжэкIхэмрэ усэрыбжэхэмрэ, 
нэ гъуэщIхэри цIыхубэм къигъэщIа 
пэтми, ящыщ куэдыр къэIуэтэжакIуэ 
щхьэхуэхэм гуэх имыIэу епхащ. Псы-
сэкIэ Iэзэхэр мащIэтэкъым, хъыба-
рыжь зыIуатэхэри куэду къахэкIырт, 
нарт тхыдэжьхэр гукIэ къезыхьэкIхэм 
уэру уарихьэлIэрт. Ауэ сыт хуэдэ 
IуэрыIуатэри зэхуэдэу къызыпкърып-
хыфыну нэхъыжьыфIхэм зэзэмызэт 
уащрихьэлIэр. Апхуэдэ закъуэтIакъуэ-
хэм я адыгэбзэри шэрыуэт, я гупсы-
сэкIэри нахуэт, я къэIуэтэжыкIэри шэ-
щIат. IуэрыIуатэщыпэм дзыхь зыху-
ригъэщI къудеймэ, къэIуэтэжакIуэм 
лIэужькIэрэ кърахьэкIа IуэрыIуатэжь-
хэр, адыгэм и жыIэкIэу жыпIэмэ, 
Псыжь хуэдэу зэрехьэхыу къиутIып-
щынут.

Адыгэ IуэрыIуатэм и дыхьэпIэ-дэ-
кIыпIэхэм фIы дыдэу щыгъуазэу щы -
та Нало Заур куэдрэ жиIэрт: «Iуэры-
Iуатэ къэплъыхъуэмэ, КIахэмкIэ зы-
гъазэ, Хабзэ ущIэупщIэмэ, Щхьа-
гъымкIэ къеплъэкI». КIахэ жыхуиIэр 
иджырей Адыгэ Республикэмрэ Шап-
сыгъымрэт, Щхьагъыр - Къэбэрдей-
рат. Пэж дыдэуи, КIахэм пасэрей Iуэ-
рыIуатэхэм я лIэужьыгъуэ псори хьэ-
лэмэту къыщызэтенащ. КъэIуэтэжа-
кIуэ бэлыхьхэм ящыщщ Пщыбокъуэ 
Ержыб, ХьэмтIэхъу Iэюб, Щхьэлахъуэ 
Алий, Нэгъуч Сэпшахь, Хьэпае Му-
хьэмэд, Хьэгъур Щауэхужь, КIуайхэ 
Зэхуэсрэ Исмэхьилрэ, нэгъуэщIхэри. 
Мыбыхэм я фIыгъэщ ди адэжьхэм 
 къащIэна IуэрыIуатэр мыкIуэдыжу 
къызэрызэтенар, ар щIэныгъэ гъуэ-
мылэ зэрыхъуар. Мы зи цIэ къитIуа -
хэм ящыщу адыгэ дунейм фIыуэ къы-
щацIыхуат КIуай зэшхэр. Зэрахьэ 
цIыхугъэм укъыдихьэхырт, къаIуэтэж 
хъыбархэм яхэлъ дахагъэ псори езы-
хэм я деж щыплъагъурт, сыт и лъэ-
ныкъуэкIэ къуажэдэсхэми, жылэм 
къы дыхьэхэми, Хэкум къихьэхэми 
 гукъинэж ящыхъурт, щысэтехыпIэ 
яхуэхъурт. НэхъыжитIми я адыгэбзэр, 

Адыгэбзэм  и  хъугъуэфIыгъуэщ

КъБР-м щыIэ Оперативнэ штабыр республикэм 
щып сэухэмрэ и хьэщIэхэмрэ йохъуэхъу дызыпежьэ 
махуэшхуэмкIэ - ЦIыхубэ зэкъуэтыныгъэм и махуэм-
кIэ - икIи къыхуреджэ сакъыну, терроризмэм зы щы-
хъумэ нымкIэ хабзэхэр ягъэзэщIэну:

- щытыкIэ къызэрымыкIуэхэр, дыкъэзыухъуреихьхэм         
я дежкIэ шынагъуэ къэзышэнкIэ хъунухэр къэвмыгъэхъу;

- автотранспортыр абы хухэха щIыпIэхэм деж щыв-
гъэув;

- хьэпшыпхэм, автомашинэхэм шэч яхуэфщIамэ, ап-
хуэ дэуи теракт ирагъэкIуэкIыну мурад зэраIэм, къагъауэ 
Iэмэпсымэхэр, пкъыгъуэхэр цIыхухэм зэраIыгъым фы-
щы гъуазэмэ, щIэпхъаджагъэ лэжьыным пыщIахэм 
 ятеухуа хъыбар гуэр къыфIэрыхьэмэ, хабзэхъумэ Iэна-
тIэхэмрэ  экстреннэ къулыкъущIапIэхэмрэ икIэщIыпIэкIэ 
хъыбар ев гъащIэ;

- хабзэхъумэ IэнатIэхэм я лэжьакIуэхэмрэ цIыху куэд 
щы зэхуэс Iуэхухэр щекIуэкIкIэ хабзэр къызэгъэпэщы-
нымкIэ жэуап зыхьхэмрэ къагъэувхэр вгъэзащIэ.

Дэтхэнэ зы хъыбарри нэсу къапщытэнущ, къаIэрыхьа 
псоми ятеухуа Iуэхухэр зэфIагъэкIынущ, цIыхухэм я 
шына гъуэншагъэр къызэгъэпэщын папщIэ.

Шэч зыхуащIхэм ятеухуа хъыбарыр КъБР-м щыIэ 
 Опе ративнэ штабым къезыгъэщIахэм я цIэ къраIуэ-
нукъым, апхуэдэуи республикэм щыпсэухэм фIыщIэ 
 хуащI зэрызэхащIыкIым папщIэ.

«Линэ пщтыр» телефонхэр:
- Урысей ФСБ-м и управленэу КъБР-м щыIэм: 48-15-81 

(дзыхь зрагъэз телефон);
- КъБР-м щыIэ МВД-м: 40-49-10 (плъыр часть), 49-50-62 

(дзыхь зрагъэз телефон);
- Урысейм и Слественнэ комитетым и Следственнэ 

 уп равленэу КъБР-м щыIэм: 77-64-22 (дзыхь зрагъэз 
 телефон);

- Урысей МЧС-м и Управленэ нэхъыщхьэу КъБР-м 
щыIэм: 39-99-99 (плъыр часть).

щIэ ныгъэ-технологие проект 
зэхэтхэм зи мылъку хэ зылъ-
хьэ мэкъумэш лэжьакIуэхэм. 
А Iуэхум трагъэкIуэда ахъ-
шэм щыщ Iыхьэ иратыжы-
нущ. Иджыпсту апхуэдэ пэ-
хуэщIэу 50-м щIигъу ягъэза-
щIэ. 

«IЭНАТIЭР зыхущыщIэм 
 тещIыхьауэ мэкъумэш хо-
зяйствэм зегъэужьынымкIэ 
къэрал программэм зэхъуэ-
кIыныгъэхэр халъхьащ. Иджы 
къэрал дэIэпыкъуныгъэр ху-
хахынущ фIагъ лъагэ зиIэ 
жылэхэр куэду гъэбэгъуэным 
елэжьхэм я мызакъуэу, къэ-
ралым къыщыщIагъэкI къэ-
кIыгъэ лIэужьыгъуэщIэхэр 
къэ зыщэху, ахэр къэзыгъэкI 
мэкъумэш IэнатIэхэм. ЕтIанэ-
гъэ къэрал бюджетым къы-
хэкIыу а Iуэхур зэфIэгъэкIы-
ным сом меларди 4-м нэбла-
гъэ хухахынущ», - жиIащ УФ-м 
и Правительствэм и УнафэщI 
Мишустин Михаил.

Премьер-министрым къы-
хигъэщащ мэкъумэш лэжьа-
кIуэхэм гъавэ бэв къехъу лIэ-
нымкIэ апхуэдэ Iуэху бгъэ-
дыхьэкIэр икъукIэ щхьэпэ зэ-
рахуэхъунур.

ЩэкIуэгъуэм и 3,
гъубж

Щэхур хъумэным и дуней-
псо махуэщ

1562 гъэм Къэбэрдейм и 
пщы уэлий Идар Темрыкъуэ и 
щIалэ Думэныкъуэ и гъусэу 
Астрахань хъаным и деж 
 кIуащ.

1931 гъэм Къэбэрдей-Балъ-
къэрым къратащ ВЦИК-м и 
щIыхь тхылъыр.

1949 гъэм къалъхуащ шэр-
джэс тхакIуэ, драматург, зэ-
дзэкIакIуэ, КъШР-м гъуазджэ-

хэмкIэ щIыхь зиIэ и лэжьакIуэ 
Шыд Юрэ.

Дунейм и щытыкIэнур
«pogoda.yandex.ru» сайтым 

зэритымкIэ, республикэм 
пшэр техьэ-текIыу щыщы-
тынущ. Хуабэр махуэм градус 
15 - 17, жэщым градуси 7 - 9 
щыхъунущ.

ЩэкIуэгъуэм и 4,
бэрэжьей

Урысейм щагъэлъапIэ ЦIы-
хубэ зэкъуэтыныгъэм и ма-
хуэр

1742 гъэм Черкасский 
Алексей (адыгэпщ) дунейм 
ехыжащ.

1942 гъэм къалъхуащ тхы - 
дэ щIэныгъэхэмкIэ доктор, 
 КъБР-м щIэныгъэмкIэ щIыхь 
зиIэ и лэжьакIуэ, Къэбэрдей-
Балъкъэрым и Къэрал сау-
гъэтым и лауреат Думэн 
Хьэсэн.

Дунейм и щытыкIэнур
«pogoda.yandex.ru» сай-

тым зэритымкIэ, республикэм 
пшэр техьэ-текIыу щыщы-
тынущ. Хуабэр махуэм градус 
15 - 17, жэщым градуси 8 - 9 
щыхъунущ. 

Къытхэхъуащ
Дыгъуасэ Къэбэрдей-Балъ-

къэрым къыщалъхуащ сабий 
13. Абыхэм ящыщу 9-р хъы-
джэбз цIыкIущ, 4-р щIалэщ. 

ЩэкIуэгъуэм зэрыщIидзэрэ 
щIыналъэм дунейм къы-
щытехьащ сабий 32-рэ, илъэ-
сым и пэщIэдзэм щегъэ -
жьауэ 7263-рэ. 

Щэнхабзэ

абазэхэ псэлъэкIэм тещIыхьар, апхуэ-
дизкIэ къабзэти, уэрэду фIэкIа уеда-
Iуэртэкъым. Ахэр ягъэуэршэрыну, 
ящIэр къыпахыну хэт абыхэм я деж 
мыкIуар? КIэрашэ Тембот и цIэр зэ-
рихьэу Мейкъуапэ дэт гуманитар къэ-
хутэныгъэхэмкIэ институтым и Iэрытх 
архивым нобэми щахъумэ абыхэм 
 къаIуэтэжу ятхыжа тхылъымпIэ напэ 
минхэр, я макъыр зытеша плёнкэжь-
хэр. Ар къэгъэнауэ, КIуай зэшхэм я 
IуэрыIуатэхэр щахъумэ, Къэбэрдей-
Балъкъэр икIи Къэрэшей-Шэрджэс 
щIэныгъэхутэ институтхэм. Къардэн-
гъущI Зырамыку, Албэч Iэуес, Чэрим 
Мухьэз, Аулъэ Сариет, Мамрэш Ким 
сымэ ятхыжа IуэрыIуатэхэр мащIэ-
къым.

КIуайхэ Зэхуэсрэ Исмэхьилрэ ап-
хуэдизкIэ щIэинышхуэ къагъэнащи, 
абы хэм щIэнIуатэхэр иращIэкI, Iэнэ 
хъурейхэр тращIыхь, щIэныгъэ лэжьы-
гъэхэр тратхыхь. Абыхэм къаIуэтэ жа-
хэм лъэпкъ хабзэхэмрэ дауэдапщэ-
хэмрэ ящыщ куэдым я мыхьэнэр къы-
зэпкърах, дызыщымыгъуазэ нэхъы-
бэж къыт хузэIуах. Иджыри къэс текст 
зы рызурэ фIэкIа ахэр дунейм къы-
техьэу щымытамэ, иджы Iэмал гъуэ-
зэджэ къэхутакIуэхэм яIэ хъуащ а 
 фIы гъуэхэр зэуIуу щIапщытыкIыну. 
Щхъуэ мчыфэ дахэу узыIуплъэ, тхып-
хъэщIыпхъэ хьэлэмэтхэр зытещIыхьа, 
КIуайхэ я лъэпкъ дамыгъэр зытет 
тхылъ фафIэшхуэм щымыгуфIыкIа 
куэд щыIэу къыщIэкIынукъым. Ипэ-
жыпIэкIэ, къыдэкIыгъэм игъуэта фIэ-
щыгъэм къигъэлъэгъуащ адыгэ гъа-
щIэм хьэщIэщым щиIа мыхьэнэри, 
абыхэм къащIэIукIыу щыта макъыр 
лъэпкъым дежкIэ зэрыуасэншэри.

Тхылъыр зэхэзыгъэувари, пэублэ 
псалъэ хуэзытхари, текстхэм еIуэлIап-
хъэ хуэзыщIари филологие щIэныгъэ-
хэмкIэ кандидат Нэхей Саидэщ. Илъэс 
зыбжанэкIэ зи ужь ита лэжьыгъэш-
хуэм къызэщIиубыдащ КIуай зэшхэм 
ящыщу Исмэхьил къиIуэтэжу ятхыжа 
IуэрыIуатэхэр. Пэублэ псалъэм деж 
Нэхейм мыпхуэдэу щетх: «КIуай Ис мэ-
хьил зэрыадыгэ лъэп къыу я дыщэ 
щIэ инщ, жыпIэмэ щыуа гъэ хъуну-
къым. Абы деж щатхыжа текстхэр 
 зэ рыщыту абазэхэбзэщи, дэри де-
мыIусэу къызэтеднэныр  игъуэу къэт-
лъытащ. Япэрауэ, адыгэбзэм и 
 тхы дэмрэ и къекIуэкIыкIамрэ къэ-
зыху тэхэм я дежкIэ диалекткIэ ды-
зэджэ щIыпIэ псэлъэкIэхэр джы ным 
мыхьэнэшхуэ иIэщ. Абы и лъэ ны-
къуэкIэ уеплъмэ, абазэхэ диалектым 
бзэм и щэху куэд къызэкъуихыфы-
нущ. ЕтIуанэрауэ, псэлъэкIэр кIуэ-
дыжхэм ящыщщ, кIэмыргуеибзэм 
 хошэпсыхьыж. Текстхэм я фIыгъэкIэ 
диалектыр хъума мэхъу». Арых хэуи, 
ду нейм къытехьа зэужьым адыгэ бзэм 
и зы ныбз къеIэт, бзэ Iуэхугъуэ зэмы-
лIэужьыгъуэхэр зэфIегъэувэж».

КIуай Исмэхьил цIыхухэм ягу къы-
зэринэжар къэIуэтэжакIуэ къудейуэ-
къым. Ар гурыгъуазэ ин зиIэ, гущIэ-
гъу шхуэ зыхэлъ, нэхъыжьхэмкIи нэ-
хъы щIэхэмкIи гулъытэ зыбгъэдэлъ 

цIыху гъэщIэгъуэнт. ЗыхуэмыIэижь 
щы мы Iауэ аращ ар зыцIыхуу щытахэм 
жаIэр. Хуэдэ щымыIэу, къыщымыкIи 
уигъэлъыхъуэну жыг хадэ бэлыхь 
иIащ. Абы и жыг къуэжхэр апхуэдизкIэ 
лъэщ защIэти, зыIэрыхьауэ хадэ зы-
хуэмыбэгъуэжа щыIэкъым. Исмэхьил 
гушыIэу жиIэрт: «Абазэхэ хэкужьым, 
Тубэ кIей, къина ди адэжьхэм я псэр 
зытехъуэхъухьа мыбагъуэу къэнэн…». 
НэхъыжьыфIым игъэкI жыгхэр къанэ 
щымыIэу къуршым кърихат, щIыIэми 
щышынэртэкъым, хуабэри егуауэртэ-
къым. Жыг гъэкIыным къыдэкIуэу, 
Ис мэхьил бжьэ гъэхъунми пылът. 
Игъэ хъури бжьащхъуэкIэ зэджэ адыгэ 
лъэпкъыгъуэт. Абыхэм къахь фор 
 маетэкъым икIи IэфIыншэтэкъым. 
Езы бжьэхэри хуэлъэу щыттэкъым - 
Iэсэт, щабэт икIи лэжьакIуэшхуэт. Ис-
мэхьил зыпылъа Iуэхугъуэхэм иужь 
имыта куэд нэхъыжьхэм яхэтакъым, 
жаIэнщ. Ауэ ар къыщIэдгъэлъэгъуар 
аращи, жыг гъэкIынми, бжьэ гъэхъун-
ми, ар зи IэщIагъэм къыдэхъун па-
пщIэ, щIэныгъэ бгъэдэлъын хуейт. 
Мис ар Исмэхьил и Iуэтэжхэм хьэлэмэт 
дыдэу къыхощыж.

КIуай Исмэхьил XIX лIэщIыгъуэм и 
1880 гъэхэм къалъхуащ. Адыгэхэм я 
щыIэныгъэм щыщу фIыщ е екIущ зы-
хужаIэ псори Исмэхьил гукIэ къри-
хьэкIырт, тепсэлъыхьыжыфырт, сыт 
хуэдэ зэхъуэкIыныгъэ гъащIэм щемы-
кIуэкIми, ахэр узэрыпсэун фIыгъуэу 
зэрыщытыр гъэсэпэтхыдэ защIэкIэ 
къиIуэтэфырт. КIуайхэ я хьэщIэщым 
нэхъыжьхэм щызэIэпаха псалъэмакъ 
Iэджэ бжэ къуагъым къуэту абы зэ-
хихат, гъэщIэгъуэнращи, къиIуэтэжа-
хэм ятепщIыхьмэ, хэху имыIэуи езым 
и щIэблэхэм я дежи къихьэсат. Зы пса-
лъэри Исмэхьил дежкIэ лъапIэт, уасэ 
зимыIэт. Аращ ар жылэм къалъыхъуэ 
узэщIакIуэ щIэхъуар - зэхихамрэ илъэ-
гъуамрэ гупсысэ куухэр къыхихы-
фырт, ар узэмыбэкъуэфын чэнджэщу 
цIыхухэми ябгъэдилъхьэжыфырт.

Пэублэ псалъэм деж Нэхей Саидэ 
щыжеIэ: «Псысэ ирехъу, хъыбарыжьу 
щрет - IуэрыIуатэ гуэр Исмэхьил щы-
жиIэжкIэ, зыгуэр IэщIэхуным е щы-
гъупщэным хуабжьу хуэсакъырт. Ап-
хуэдизкIэ щIэж ин иIэти, зи гугъу 
ищIыр зэпэшэчауэ фIэкIа къиIуатэр-
тэкъым, зыгуэр дэхумэ, ар пхэнжу 
 къагурыIуэнкIэ сакъыу щытти. Адыгэ 
хъыбарыжьхэр щIыпIэцIэкIэ, унагъуэ-
цIэкIэ, цIэкIэ гъэнщIащ. Ахэр щызэ-
кIэлъигъакIуэм деж, е езыр а щIы пIэ-
хэм щыIауэ, е а зи цIэ къриIуахэм 
псэлъэгъу яхуэхъуауэ къыпщыхъурт. 
Ахэр и пащхьэм къитым хуэдэут нарт 
тхыдэжьхэри, хъыбарыжьхэри, псы-
сэхэри къызэриIуатэри, псэур къэгъэ-
науэ, хьэдэхэм я пащхьэм емыкIу къы-
щихьыным къызэрымыкIуэу щы-
шынэрт. Апхуэдэу зэрысэкъарагъэ-
нущ - КIуай Исмэхьил и текстхэм 
пщIэ шхуэ яIэщ, лъэпкъ информацэ 
куэд хэухуэнащ».

IуэрыIуатэ щыхъукIэ, цIыхубэм зэ-
дай щIэинщи, зы щIыпIэм щыптхам 
нэгъуэщIыпIэ ущрихьэлIэжыныр зы-

хуэIуа щыIэкъым. КIуай Исмэхьил и 
къэIуэтэжыкIэ нэщэнэхэм ящыщщ 
узыщыгъуэзэнкIэ хъуну IуэрыIуатэ 
лIэу жьыгъуэр макъыщIэ иIэу къы зэ-
рыIум. Контекст пыухыкIам хэту узэса 
псалъэжьыр е жыIэгъуэр нэгъуэщI 
мы хьэнэ къыпкърыкIыу контекс ты-
щIэм щегъэлажьэ. Абы и псысэхэм 
ещхь вариантыр гъуэтыгъуейщ. 
«Нарт хэр» адыгэ лIыхъужь эпосым 
щыщ тхыдэжьхэмрэ пшыналъэхэмкIэ 
Ис мэхьил къытекIуэн куэд щыIакъым. 
ЗэраIуэтэжымкIэ, пщыхьэщхьэ псом 
зы пшыналъэ гуэрым зригъэукъуэ-
дийрти, и кIэм нэмысу къыкIэлъы кIуэ 
пщыхьэщхьэм щыпищэ къэхъурт. 
ЗэрыгурыIуэгъуэщи, адыгэбзэмрэ 
лъэпкъ щIэжымрэ къигъэщIа апхуэдэ 
жьабзэ хъугъуэфIыгъуэхэр зы зэужьу 
лъэпкъым иIэныр зимыуасэ щыIэ-
къым.

Тхылъым ихуа IуэрыIуатэхэм я нэ-
хъыбэр ятхыжащ ХьэдэгъэлIэ Аскэр, 
Мэрэтыкъуэ Мухътар, Бырсыр Ба-
тырбий, Хъуажь Мэхьмуд сымэ. 
Абыхэм я фIыгъэкIэ нобэ дыщэ гуэн-
кIэ узэджэ хъуну зэужьыр дунейм 
 къытохьэ. Зы цIыхум и губзыгъагъэм 
къигъэщIыжа хъугъуэфIыгъуэхэр 
адыгэ хэм къахохьэж, тхыбзэм илъу 
дунейм къытохьэж.

Псори зэгъусэу тхылъыр напэкIуэцI 
220-м щIегъу. Абы къыщыхьа Iуэры-
IуатэхэмкIэ адыгэ хьэщIэщ щэнха -
бзэр зэрызэфIэбгъэувэжыфынум зы 
шэч хэлъкъым. Зэманышхуэ зыхьа, 
лэжьыгъэшхуэ зэщIэкIа хъуа лэжьы-
гъэм адыгэм и лъабжьэр къитIэщIыж 
мыхъуу, щIэныгъэр ипэкIэ зыгъэ кIуатэ 
гуащIэдэкIыу къэплъытэ хъунущ. 
Адыгэбзэм и хъугъуэфыгъуэхэр къы-
зэ рызыгъэкI тхылъыр гъащIэ кIыхь 
 хъуну, и дуней къытехьэри махуэ хъуну 
ди гуапэу дохъуэхъу.

ТАБЫЩ Мурат,
«Адыгэ псалъэ»  газетым

и щIэныгъэ обозреватель.

Къэбэрдей-Балъкъэрым и унагъуэш-
хуэ хэм ящыщу сабий етхуанэр е 
къыкIэлъы кIуэр къызыхэхъуэхэм щIына-
лъэм и анэ  капиталыр е я псэупIэхэр ира-
гъэфIэкIуэн папщIэ зэ тыгъуэу ят ахъшэр 
къыIахыну  Iэмал абыхэм яIэщ.

АХЪШЭМ и куэдагъыр зэлъытар сабийр 
къыщалъхуа махуэмрэ илъэсымрэщ. Пса-

2026 гъэм зэрыщIидзэрэ Къэбэрдей-Балъкъэрым 
щызэращIылIащ социальнэ зэгурыIуэныгъэу 669-рэ - 
а Iуэхугъуэхэм хухахащ сом мелуан 90,6-рэ. Зэ тыгъуэу 
ят ахъшэр сом мин 22-м къыщыщIэдзауэ мин 350-м 
нызэрохьэс икIи абы и куэдагъыр зэлъытар ар 
къызэрагъэсэбэпыну щIыкIэу къагъэлъэгъуамрэ 
лъэIуар зыхуэныкъуэмрэщ.

КЪЫХЭДГЪЭЩЫНЩИ, социальнэ зэгурыIуэныгъэр 
зращIылIэ хабзэр цIыхур псэун папщIэ нэхъ мащIэ ды -
дэу зыхуеину республикэм щагъэувам нэс къэзымыхь 
унагъуэхэмрэ цIыху щхьэзакъуэхэмрэщ. А лэжьыгъэр 
ирагъэкIуэкI «Унагъуэ» лъэпкъ пэхуэщIэм ипкъ иткIэ икIи 
зыхуэгъэпсар хуэмыщIахэм я бжыгъэр гъэмэщIэнымрэ 
цIыхухэм я псэукIэр егъэфIэкIуэнымрэщ.

ЩIэупщIэ нэхъыбэ зиIэ унэтIыныгъэхэм хохьэ IэнатIэ 
къэгъуэтынымрэ уней IуэхущIапIэхэр къызэгъэпэ щы-
нымрэ. Псалъэм къыдэкIуэу, къапщытэж пIалъэм къри-
убыдэу унагъуэ 278-м къэрал дэIэпыкъуныгъэхэр ира-
гъэгъуэтащ икIи абы и фIыгъэкIэ уней IуэхущIапIэхэр, 
 хэхъуэ къэзыт IэнатIэхэр къызэрагъэпэщащ.

СЫЖАЖЭ  Аскэр.

Къэбэрдей-Балъкъэрым и къалащхьэм 
дэт IуэхущIапIэ гъэщIэгъуэнхэм ящыщщ 
Хэку зауэшхуэм и музейр. ЩIэгъэщIэ гъуэ-
ныр блэкIа мыжыжьэм и тхыдэм ехьэлIа 
хьэпшыпхэмрэ дэфтэрхэмрэ зэ ри гъэ лъа-
гъуэм и закъуэкъым, атIэ и гъэ лъэ гъуэ-
ныгъэхэр зэпымычу щIэщыгъуэ зэри-
щIырщ, къекIуалIэхэм я пащхьэ иралъ хьэ 
Iуэхугъуэхэр нэрылъагъу зэращI сурэт-
хэмрэ дэфтэрхэмрэ къазэрыхигъа хъуэрщ, 
зауэлIхэм я зауэ гъащIэр зэфIэгъэувэ жы-
ным гуащIафIэу зэрыхэтырщ. Абы щIэх-
щIэхыурэ щрагъэкIуэкI зэIущIэхэм къа-
пызыщэт иджыблагъэ къыщызэрагъэпэ-
ща зэхуэсыр, ауэ Iэджэ щIэщыгъуи хэлът.

«АДЫГЭ псалъэм» и щIэджыкIакIуэхэм 
зэ ращIэщи, Зауэм, лэжьыгъэм, IэщэкIэ зэ-
щIэузэда къарухэмрэ хабзэхъумэ IэнатIэ-
хэмрэ я ветеранхэм я Налшык къалэ зэгу-
хьэныгъэмрэ ЕгъэджэныгъэмкIэ къалэ 
Iуэху щIапIэмрэ зэращIылIа зэгурыIуэны-
гъэм ипкъ иткIэ къызэIуаха музейм щIэх-
щIэхыурэ къыщызэрагъэпэщ Iуэхугъуэхэр 
траухуэ щалъхуа лъахэм хуэпэж, тхыдэ фэ-
еплъхэм хуэщыпкъэ, псэкупсэ гупсысэкIэ 
зиIэ щIалэгъуалэ къэгъэтэджыным.

Хэку зауэшхуэм и тхыдэм лIыгъэрэ хахуа-
гъэкIэ къыщыхэщ 115-нэ Къэбэрдей-Балъ-
къэр шуудзэм и цIэр зезыхьэ лъахэхутэ 
гупым и хэщIапIэм хэт музейм и къалэнхэм 
хохьэ 1941 - 1945 гъэхэм екIуэкIа зауэм и пэ-
жыр щIэблэм яIэщIэмыхун папщIэ, узэ-
щIакIуэ-щIэныгъэ Iуэхугъуэхэр зэхэшэныр, 
зекIуэхэр къызэгъэпэщыныр, тхыдэ мыхьэ -
нэ зиIэ щIыпIэхэмрэ гъунэгъу щIыналъэ-
хэмрэ зыплъыхьакIуэ шэныр. Апхуэдэу му-
зейм иригъэкIуэкI щIэнIуатэхэм иджы ири-
хьэлIащ Налшык къалэм дэт, Къудащ Ел-
бэздыкъуэ и цIэр зезыхьэ 14-нэ гимназием и 
гъэсэнхэр.

«Дэтхэнэ адэ-анэри хуейщ и быным цIыху 
нэс къыхэкIыныр. ЕджапIэм и пщэ къыдохуэ 
ахэр зыщыгугъ Iуэхугъуэхэр нэсу зэфIигъэ-
кIыныр. Сабийм щIэныгъэ иIэныр иухуэну 
псэуныгъэм епхами, цIыхугъэ хэмылъу, гу-
лъытэ имыIэу, къыфIэIуэху щымыIэу къэ-
тэджмэ, еджапIэм ирита есэныгъэхэр къанэ 
щымыIэу пщIэншэу къыщIедзыж. Еджа-
пIэри, адэ-анэхэри, жылагъуэ зэгухьэны-
гъэхэри зэуIуу щызэдэлэжьэн хуей лъэхъэ-
нэщ дызыхэпсэукIыр. Абы и IуэхукIэ мы-
хьэнэшхуэ иIэщ къытщIэхъуэ щIэблэм я 

зэхэщIыкIыр къэIэтыным, мамырыгъэмрэ 
зэгурыIуэмрэ нэхъыщхьэ зэрыщымыIэр 
 къагурыгъэIуэным. Сабийм зыхищIэри 
 къищтэри илъагъуращ. Пэжщ, жыIэпхъэхэр 
мымащIэу щыIэщ. Ауэ псалъэр щIэзыгъэ-
быдэж щапхъэхэр хэмыту гъэсэныгъэр нэсу 
пхузэтеублэнукъым. Дэ едгъэкIуэкI лэ-
жьыгъэм теухуауэ упсалъэмэ, блэкIа зауэм 
 кърикIуахэр иджырей щIэблэм я зэхэ щIы-
кIыр лъагэу къэзыIэт дерсу къыдолъытэ. 
ЦIыхугъэрэ псэкупсэ зэхэщIэрэ зиIэ щIэблэ 
къэгъэтэджыныр къалэн зыщытщIыжащи, 
Хэку зауэшхуэм и дерсхэм иригъуэзэныр 
 Iэмал зимыIэ Iуэхуу къыдолъытэ. Ди лэ-
жьыгъэр зэрыдунэтIри аращ - блэкIам и на-
пэкIуэцI хьэлъэ дыдэхэм къытрамыгъэ зэ-
жын щхьэкIэ, хэгъэгупсэрэ гупсысакIуэу 
гъэсэнырщ. Къалэн зыщытщIыжа Iуэху-
гъуэхэр зэкIэ къыдэхъулIэу къысщохъу», - 
жиIащ музейм и унафэщI Заруцкий Олег.

Музейм и бжэр тхьэмахуэм зэ, бэрэжьей 
махуэм, зэIухауэ щытынущ. «Илъэсым и кIэ 
пщIондэ цIыху 210 - 250-рэ хуэдиз къызэ щIэ-
зыубыдэу гуп зыбжанэ къытхуеблэгъэну да-
поплъэ. 2026 - 2027 гъэ еджэгъуэм къриу-
быдэу ди мурадщ цIыху мини 2-м нэбла -
гъэм дадэлэжьэну. Ахэр еджапIэ 36-м къи-
кIынущ. Дызыдэлэжьэнури Налшык къалэм 
дэт курыт еджапIэхэм я закъуэкъым, дэ 
 дапыщIащ щIыналъэхэми. ДяпэкIэ къуажэ 
сабийхэри къызэретшэлIэным иужь диты-
нущ. Ди гугъэщ ди лэжьыгъэр сабийхэм 
гунэс ящыхъун папщIэ, къыхэтлъхьэ пса-
лъэмакъхэр щапхъэхэмрэ нэрылъагъу хьэп-
шыпхэмкIэ щIэдгъэбыдэжыну, нэгузыужь 
икIи гукъинэж хъу джэгукIэ зэмылIэужьы-
гъуэхэмкIэ зыплъыхьакIуэр дгъэнщIыну», - 
жеIэ Заруцкэм.

Фигу къэдгъэкIыжынщи, Зауэм, лэжьы-
гъэм, IэщэкIэ зэщIэузэда къарухэмрэ 
 хаб зэхъумэ IэнатIэхэмрэ я ветеранхэм я 
Налшык къалэ зэгухьэныгъэм псэкупсэ-гъэ-
сэныгъэ лэжьыгъэшхуэ ирегъэкIуэкI. Къы-
зэ рыунэхурэ Iуэхугъуи 123-м нэс къызэри-
гъэпэщащ, ныбжьыщIэ 25245-м ялъэIэсащ. 
«ДяпэкIи мурадышхуэхэр диIэщ, дгъэлъэ-
гъуэни, жытIэни, дызытепсэлъыхьыни ди 
ма щIэкъым. Дэ тхыдэшхуэ диIэщ, ар щIэб-
лэм едмыгъащIэмэ, къыхэтлъхьэ жэрдэм-
хэм пщIэ яIэкъым», - жаIэ музей лэжьа-
кIуэхэм.

ЩХЬЭЩЭХУЖ  Инал.

(КIэухыр. ПэщIэдзэр 1-нэ нап.).

Министрыр тепсэлъыхьащ «Дегугъуу зэ-
лъыIудох» федеральнэ Iуэхум кърикIуахэ-
ми. ЩIыуэпсым зэран зэрыхуэхъур къалъы-
тауэ, иджыпсту дэфтэрхэр ягъэхьэзыр Алъ-
туд, Дей, Шэджэм ЕтIуанэ къуажэхэм щыIэ 
кIэрыхубжьэрыху идзыпIэхэр (хабзэм къе-
мы зэгъыу) зэрагъэсеижыным теухуауэ. А 
Iуэхугъуэр траухуащ 2027 гъэм и япэ мази-
щым.

Шаваевыр къытеувыIащ цIыхухэм я шы-
нагъуэншагъэр къызэпызыуд къэхъукъащIэ-
хэм зэрыпэщIэтым, псом хуэмыдэу Тырны-
ауз къалэм щыщыIэ щытыкIэм. 2025 гъэм 
абы къыщыхъуам и лъэужьхэр ягъэ кIуэ-
дыжын папщIэ, министерствэм Герхожан-Су 
псым лэжьыгъэшхуэхэр щызэфIигъэкIащ. 
ЯтIэпсыр къехынкIэ хъуну шынагъуэ зэры-
щыIэм къыхэкIыу, ар зэраунэтI ухуэныгъэри 
псыжапIэри гъэкъэбзэным ехьэлIауэ ира-
гъэкIуэкI лэжьыгъэхэм я япэ Iыхьэр 2026 
гъэм и етIуанэ мазищым зэфIагъэкIащ. 
Iуэхур пIалъэ кIыхькIэ зэпIэзэрыт ящIын пап-
щIэ, Бахъсэн псым и жапIэр зыхуей хуэгъэ-
зэным теухуа дэфтэрхэри ягъэхьэзыращ. А 
Iуэхугъуэмрэ Герхожан-Су псыр гъэкъэбзэ-
ным и етIуанэ Iыхьэмрэ мылъку хухэхыным 
теухуауэ КъБР-м и Правительствэм УФ-м и 
Правительствэм зыхуигъэзащ ахъшэ къра-
тыну.

Къэпсэлъам къызэрыхигъэщамкIэ, щIы-
налъэ мыхьэнэ иIэу хэхауэ яхъумэ щIыпIэу 
республикэм 28-рэ иIэщ, ар и нэIэм щIэтщ 
«КъБР-м и ООПТ» къэрал IуэхущIапIэм. 

Мы зэманым щIыуэпсым и фэеплъ 15-мрэ 
заказникиплIымрэ я гъунапкъэхэр ягъэбел-
джылащ. Хъумэн хуейуэ ягъэуващ щIыуэ-
псым и фэеплъу иджыри 13. Шаваевым жи-
Iащ щIым щекIуэкI гъащIэм и зэмы лIэу жьы-
гъуагъ псори хъумэнымкIэ КъБР-м и Тхылъ 
плъыжьыр зэрысэбэпыр. Мы зэманым йо-
лэжь абы и къыдэкIыгъуэщIэм (2028 гъэм 
дунейм къытехьэнущ). 

КъБР-м и Парламентым зэхъуэкIыныгъэ-
хэр хилъхьащ «Къэбэрдей-Балъкъэр Рес-
публикэм щхьэхуэу яхъумэ и щIыпIэ хэхахэм 
ятеухуауэ» КъБР-м и Законым. ЗэхъуэкIы ны-
гъэщIэхэм япкъ иткIэ, щIыналъэм хуитыны-

гъэ иIэнущ зэран хъу къэкIыгъэхэр и чэзум 
къэхутэнымрэ гъэкIуэдынымрэ теу хуауэ. 
2030 гъэ пщIондэ министерствэм гулъытэ 
хэ ха хуищIынущ КъБР-м щыпсэухэр щIы -
уэп сыр зэрахъумэм хэгъэгъуэзэным. ЩIы-
уэп сымрэ мэзгъэфIэнхэмрэ я фIагъхэм 
цIыху хэр щыгъэгъуэзэнымкIэ лэжьыгъэфIщ 
«Къэбэрдей-Балъкъэр Республикэм щхьэ-
хуэу яхъумэ и щIыпIэхэм ятеухуауэ» сурэт 
альбомыр къызэрыдагъэкIар. 

- Сыт щыгъуи хуэдэу, ди къалэн нэхъыщ-
хьэр Къэбэрдей-Балъкъэрым и щIыуэпсыр 
тхъумэнырщ, ди цIыхухэм я гъащIэр шы-
нагъуэншэ, тынш тщIынырщ, - дыщIигъуащ 
министрым жиIам.

Депутатхэр тепсэлъыхьащ хабзэм къе-
мызэгъыу республикэм кIэрыхубжьэрыху 
идзы пIэхэр зэрыщыIэм, Герхожан-Су деж 
ятIэпсыр зрижэ хьэкхъуафэр гъэкъэбзэ-
ным, щIэгъэкъуэн блынхэр зэгъэпэщы жы-
ным ехьэлIа Iуэхухэм, «КъБР-м дыкъэзыу-
хъуреихь дунейр щыхъумэным и IуэхукIэ» 
КъБР-м и Законыр къэгъэсэбэпыным пы -
щIа гугъуехьхэм, мэз мафIэсхэр къэмыхъун 
щхьэкIэ щытыкIэр зэрырагъэфIэкIуэным, 
щIым щIэлъ хъугъуэфIыгъуэхэр хабзэм 
 къе мызэгъыу къыщIэхыным пэщIэтыным, 
вулкан яжьэр къыщIэхынымкIэ лицензэхэр 
еты ным, нэгъуэщIхэми. 

КъБР-м и Парламентым Мэкъумэш Iуэху-
хэмкIэ, щIыуэпсыр къэгъэсэбэпынымкIэ, 
эко логиемрэ дыкъэзыухъуреихь дунейр 
 хъумэнымкIэ и комитетым и унафэщI Те-
кIушэ Артур жиIащ псы къабзэкIэ цIыхухэр 
къызэгъэпэщыныр, кIэрыхубжьэрыху идзы-
пIэхэр гъэкIуэдыжыныр, цIыхухэм я псэу-
кIэм и фIагъым хэхъуэныр щIыуэпсым зэ-
гъусэу зэрелэжьым зэрелъытар. Абы зэры-
жиIэмкIэ, министерствэм и къалэнхэр тэ мэ-
му егъэзащIэ, арщхьэкIэ Iуэхугъуэ зы б жанэ 
иджыри щыIэщ хабзэкIэ елэжьыпхъэу. 

Зытепсэлъыхьам теухуауэ къыхалъхьа 
жэрдэмхэр къэлъытауэ, КъБР-м и Парла-
ментым и Президиумым унафэ къищтащ 
жэуап зыхь IуэхущIапIэхэм яхуэгъэза чэн-
джэщхэр къыщыгъэлъэгъуауэ.

КъБР-м и Парламентым и
 пресс-IуэхущIапIэ.

ЩIыуэпсыр хъумэнымкIэ 
ди щIыналъэр пашэщ

Сабий  етхуанэмрэ
къыкIэлъыкIуэхэмрэ  папщIэ

лъэм папщIэ, 2024 гъэм щIышылэм и 1-м 
къыщыщIэдзауэ дунейм къытехьа цIыкIу-
хэм щхьэкIэ сом мин 500, 2008 - 2023 гъэм 
 къалъхуахэм - сом мин 250-рэ ират. 

Дызэрыт илъэсым зэрыщIидзэрэ а 
къэрал дэIэпыкъуныгъэхэр иратащ уна-
гъуэшхуэу 199-м, абыхэм ящыщу 115-м зэ 
тыгъуэу ят ахъшэу псори зэхэту сом мелуан 
51,7-рэ  хуаутIыпщащ. АбыкIэ абыхэм 
псэупIэ къащэху, е щыIэр ирагъэфIакIуэ, е 
псэупIэ кредитымрэ ипотекэмрэ пагъакIуэ 
хъунущ.

КЪУЭЖЕЙ  Алим. 

Сакъыну  къыхураджэ

Щыхьэрым щыхьэщIэхэр адэкIэ щы-
Iащ Москва къалэм и Новоспасскэ став-
ропигиальнэ къулъшырыфым. Знамен-
скэ члисэм урыс лъэпкъ щэджащэхэм 
(Романовхэ, Шереметьевхэ, н.) къахэ-
кIахэм нэмыщI, Черкасскэ пщыхэм я 
хьэдэхэр щыщIалъхьащ. Къэбэрдей- 
Балъкъэрыр Урысейм зэрыгухьэрэ 
илъэс 460-рэ щрикъум ирихьэлIэу, Чер-
касскэ лъэпкъым щыщхэм я фэеплъ 
пхъэбгъу къыщызэIуахауэ щытащ абы.

Ди къэралым и тхыдэм увыпIэшхуэ 
щаубыдащ Черкасскэхэм, ахэр щытащ 
урыс къэрал унафэщIхэм я дзыхь зра-
гъэз, я дарэгъу цIыхухэу. Члисэм фIэлъ 
фэеплъ пхъэбгъум тетхащ: «Мыбдеж, 
Новоспасскэ къулъшырыфым и Знамен-
скэ члисэм, щIэлъщ Черкасскэ пщыхэм 
я лIакъуэм щыщхэр. Черкасскэ пщыхэр 
(Темрыкъуэ, Къамболэт, Сэнджэлей, Бе-
кович сымэ я щIэблэхэр) къызыхэкIар 
Къэбэрдейм щыщ шэрджэсхэрщ. 1561 
гъэм къыщыщIэдзауэ абыхэм Къэрал 
Уна фэщIым Москва къалащхьэм къу-
лыкъу щыхуащIащ, пащтыхь Иван IV 
Темрыкъуэ ипхъу Марие щхьэгъусэ 
 хуэхъуа нэужь. Хэкум и къуэ пэжхэм яхэ-
тащ генералиссимусрэ канцлерышхуэ-
рэ, губернаторхэмрэ дзэхэм я уна фэщI-
хэмрэ, боярхэм я думэм пщIэ зыхуащIу 
хэта цIыху 12. Къулыкъу зэмылIэужьы-
гъуэхэм пэрытурэ, Черкасскэхэм хэлъ-
хьэныгъэшхуэ хуащIащ Урысей къэра-
лыгъуэр зэфIэувэным. А нэхъыжь щэ-
джащэхэм я фэеплъу икIи Къэбэрдей-
Балъкъэрымрэ Урысеймрэ я лъэпкъхэр 
зэрызэкъуэувэрэ илъэс 460-рэ щрикъу 
илъэсым и щIыхькIэ мы пхъэбгъур 
 ягъэуващ абыхэм фIыщIэ яхуэзыщI я 
щIэблэм къабгъэдэкIыу. Я псэр здэкIуам 
Тхьэм щигъэтынщ». 

КъБР-м и хэщIапIэу
Москва щыIэм

Хамэ къэралхэм, Кавказ Ищхъэрэ, 
Ипщэ федеральнэ щIыналъэхэм хи-
убыдэ хэгъэгухэм икIа адыгэхэр ира-
гъэблэгъащ Къэбэрдей-Балъкъэр Рес-
публикэм и ЛIыкIуэм и хэщIапIэу Москва 
щыIэм. Абы хьэщIэхэм къащыIущIащ 
КъБР-м, КъШР-м, АР-м я лIыкIуэу зэ пы-
мычу Москва щыIэхэу Быкъыш Ратмир, 
Дер Эдуард, Мыгу Беслъэн сымэ. 
Бысымхэм къызэрыджаIамкIэ, ди хэщIа-
пIэр УФ-м и Президентым и УнафэкIэ 
1992 гъэм къызэрагъэпэщащ. Морозов 
Сергей и уардэунэр КъБР-м хухахри, и 
уней мылъкуу къратащ. Илъэс 30-м щIи-
гъуауэ мэлажьэ. Унэ зыбжанэ дэтщи, 
зым хьэщIэхэр щрагъэблагъэ, сэмэгура-
бгъумкIэ щытыр КъБР-м и Iэтащхьэм и 
резиденцэщ, Москва кIуа нэужь, зэIу-
щIэхэр щригъэкIуэкIыу. 

Представительствэм щызэхэта зэхуэ-
сыр къыщызэIуихым ДАХ-м и тхьэмадэ 
Сэхъурокъуэ Хьэутий жиIащ ди лъэп-
къым къыхэкIа лIы щэджащэ куэдым 
Москва ижь-ижьыж лъандэрэ лэжьыгъэ 
купщIафIэ щрагъэкIуэкIыу, лIыгъэ яхэ-
лъу, пащтыхьхэм я дзыхь кърагъэзу зэ-
ры щытар, иджыпстуи IэнатIэ зэмы лIэу-
жьыгъуэ куэдым щыпашэу Москва 
адыгэхэр зэрыдэсыр. 

- Иджырей лъэхъэнэм и гугъу пщIымэ, 
зэман тыншкъым дыщыпсэур. Илъэс 
500-м щIигъукIэ узэIэбэкIыжмэ, Москва 
къэкIуа ди лъэпкъэгъухэм я лIыгъэмрэ 
хахуагъэмрэ, Iущагъымрэ зэфIэкIымрэ 
нобэ ди деж къэсащ. Абыхэм я фэеп-
лъым Кремлым щаIэ пщIэр флъэгъуащ, 
а щIалэхэм я цIэхэр зэрахьэ Москва и 
уэрам зыбжанэм. Дэ фIыщIэ яхуэтщIыну 
дыхуейщ мы Iуэхур къызэзыгъэпэща-
хэм. Ди лъэпкъэгъухэм дрипагэ къудей-
къым, атIэ а зэман жыжьэм хэкум, лъэп-
къым я Iуэхур нэхъыфI зэрыхъуным иужь 
иту Урысеишхуэм и жьауэм щIэува уна-
фэщIхэм я лъэбакъуэмкIэ дэ нобэ жэ-
уаплыныгъэшхуэ зэрытхьыр зыхыдощIэ. 
Къэбэрдей-Балъкъэрым и япэ Прези-
денту щыта КIуэкIуэ Валерэ къызэрыхи-
гъэщу щытам хуэдэу жысIэнщи, гу къаб-
зэрэ псэ къабзэкIэ Урысейм ухуэлэ жьэ-
ным къикIыр укъызыхэкIа лъэпкъым и 
къэкIуэнур фIы хъуным ухущIэкъунырщ, 
- къыхигъэщащ ДАХ-м и тхьэмадэм.

Сэхъурокъуэ Хьэутий жиIащ зэкъуэш 
республикищыр сыт и лъэныкъуэкIи зэ-
пыщIауэ зэрыщытыр, абыхэм я Iэта-
щхьэхэр зэгурыIуэрэ зэдэIуэжу зэрызэ-
дэлажьэр. Апхуэдэ дыдэу хэгъэгухэм я 
хэщIапIэу Москва щыIэхэми я лэжьы-
гъэр нэгъэсауэ зэрырахьэкIыр игъэбел-
джылащ. Дер Эдуардрэ Мыгу Беслъэн -
рэ жаIащ я хэкуэгъуу, лъэпкъэгъуу Мос-
ква IуэхукIэ къакIуэхэми, зи узыншагъэм 
кIэлъызыгъэплъхэми, щеджэхэми, щы-
лажьэхэми яхуэзэну, ядэIэпыкъуну, къэу-
выIэпIэ къыхуагъуэтыну сыт щыгъуи 
зэрыхьэзырыр. 

Апхуэдэ дыдэу Быкъыш Ратмир жиIащ 
мы хэщIапIэр Москва адыгэу къекIуа-
лIэм я унэу, я зэхуэзапIэу зэрыщытыр, 
Къэбэрдей-Балъкъэр Республикэм и Iэ-
тащхьэ КIуэкIуэ Казбек зэIущIэхэр зэры-
щригъэкIуэкIыр. 

Сэхъурокъуэ Хьэутий ДАХ-м и дамы-
гъэ нэхъыщхьэмрэ ЩIыхь тхылъымрэ 
 хуигъэфэщащ Быкъыш Ратмир, ап хуэ-
дэуи саугъэтхэмкIэ яхуэупсащ Дер Эду-
ардрэ Мыгу Беслъэнрэ.

МИД-м и Уардэунэм 

ЕтIуанэ махуэм Хамэ къэрал Iуэхухэм-
кIэ министерствэм и Уардэунэм ще кIуэ-
кIащ Къэбэрдейр езым фIэфIу Урысейм 
зэрыгухьэрэ пщIэрэ щIыхьрэ пылъу къи-
кIуа гъуэгуанэм теухуа стIол хъурей. Зэ-
IущIэр иригъэкIуэкIащ Пасэрей актхэм-

ПщIэрэ щIыхьрэ зэрылъ лъахэ

кIэ Урысей къэрал архивым и унафэщI 
Аракчеев Владимир. Абы хэтащ УФ-м и 
Президентым Хамэ къэрал щэнхабзэ 
зэдэлэжьэныгъэхэмкIэ и лIыкIуэ хэха - 
Урысейм и МИД-м къалэн щхьэхуэхэмкIэ 
и посол Швыдкой Михаил, «Рос со труд-
ничество»-м и унафэщI Чайкэ Игорь, 
 КъБР-м къыбгъэдэкIыу УФ-м и Феде-
ральнэ Зэхуэсым ФедерацэмкIэ и Сове-
тым сенатору щыIэ, ЩIДАА-м и тхьэма дэ 
Къанокъуэ Арсен, сенатор, Федерацэм-
кIэ Советым ХъыбарегъащIэ политикэм-
рэ СМИ-м дэлэжьэнымкIэ и комиссэм и 
унафэщI Пушков Алексей, Къэрал Ду-
мэм и депутат Ковалев Сергей, УФ-м и 
Жылагъуэ палатэм Лъэпкъ IуэхухэмкIэ, 
дин зэхущытыкIэхэмкIэ, Iэпхъуэшэпхъуэ-
нымкIэ и комиссэм и тхьэмадэ Зорин 
Владимир, Лъэпкъ IуэхухэмкIэ федера-
льнэ агентствэм и унафэщIым и къуэ дзэ 
Бедкин Станислав, Дунейпсо Адыгэ Ха-
сэм и тхьэмадэ Сэхъурокъуэ Хьэутий, 
Кавказ Ищхъэрэм и муслъымэнхэм я 
лэжьыгъэр зэзыгъэуIу центру Москва 
щыIэм и лIыкIуэ нэхъыщхьэ, Дунейпсо 
ислъам миссием и унафэщI ПщыхьэщIэ 
Шафихь, Москва дэс адыгэхэм я нэ-
хъыжьхэм я советым и тхьэмадэ Агъыр-
бэ Юрэ, Къэбэрдей-Балъкъэрым Гума-
нитар къэхутэныгъэхэмкIэ и щIэныгъэ 
институтым и унафэщI Дзэмыхь Къас-
болэт, ЩIэныгъэхэмкIэ Дунейпсо Адыгэ 
академием и щIэныгъэ секретарь, 
 КъБР-м и Парламентым и комитетым и 
унафэщIым и къуэдзэ Щхьэгъэпсо Сэ-
фарбий, хамэ къэралхэмрэ Урысейм и 
щIыналъэхэмрэ щыIэ Адыгэ Хасэхэм я 
тхьэмадэхэр, нэгъуэщIхэри. 

ЗэIущIэр къыщызэIуахым УФ-м хамэ 
къэрал IуэхухэмкIэ и министр Лавров 
Сергей стIол хъурейм хэтхэм зэрызахуи-
гъазэм къеджащ Швыдкой Михаил. Абы 
щыжеIэ: «Урысейр лъэпкъ куэду зэхэт, 
дин зэмылIэужьыгъуэхэр щызэрахьэ 
къэ ралщ, цивилизацэ здэщыIэ, мамы-
ры гъэрэ зэгурыIуэныгъэрэ игъащIэ 
 лъандэрэ зэрылъ лъахэщ. А лъапIэны-
гъэхэр адэкIи тхъумэнущ, ди зэфIэкI уа-
сэншэмкIэи хамэ къэрал лэжьэгъухэм 
дадэгуэшэну дыхьэзырщ.

Адыгэхэм я тхыдэр къыгуэхыпIэ имыIэу 
епхащ ди къэралыгъуэм и лъэхъэнэ зэ-
хуэмыдэхэм. Адыгэ лъэпкъым щыщ лIы 
щыпкъэ куэдым къэрал къулыкъущIа-
пIэхэм, щэнхабзэм, щIэныгъэм, дзэм еп-
ха IэнатIэхэм екIуу зыкъыщагъэлъэ-
гъуащ. Урысейм зегъэужьыным, егъэ-
фIэ кIуэным я гуащIэ ин халъхьащ, иджы-
ри къыздэсым хуэлажьэ зэпытщ. Абыхэм 
я зэфIэкIхэм дрогушхуэ.

Псом хуэмыдэу нэщэнэфIщ мы зэIу-
щIэр Урысейм и Президент Путин Вла-
димир и УнафэкIэ ягъэува, Урысейм и 
лъэпкъхэм я зэкъуэтыныгъэм и илъэсым 
зэрекIуэкIыр. Хьэкъыу си фIэщ мэхъу 
нобэрей зэпсэлъэныгъэр купщIафIэу 
зэрыщытынур, дзыхьымрэ зэгурыIуэны-
гъэмрэ гъэбыдэным, жылагъуэ, цIыхубэ 
дипломатием и къарур адэкIи къызы-
къуэхыным зэрыхуэлэжьэнур». 

«Россотрудничество» агентствэм и 
уна фэщI Чайкэ Игорь, адрей къулыкъу-
щIэхэм стIол хъурейм хэтхэм фIэхъус 
пса лъэкIэ зыхуагъэзащ. Къанокъуэ Ар-
сен фIыщIэ яхуищIащ зэхуэсыр къызэ-
зыгъэпэщахэу УФ-м и МИД-мрэ «Россот-
рудничество» агентствэмрэ. «Нобэрей 
Iуэхур ди нэхъыжьхэм я фэеплъыр зэ-
рытхъумэм, я гуащIэрэ зэфIэкIрэ къэ-
ралышхуэм и зэфIэувэныгъэм зэры-
халъхьар зэрытщымыгъупщам, лъэпкъ 
къэс и къарур къэралышхуэм щызэ дэп-
сэухэм я зэгурыIуэныгъэм зэрыхэлъыр 
къызэрыдгурыIуэм и щыхьэтщ. НобэкIэ 
ди къалэныр блэкIам къэткIуа гъуэгуа-
нэм дриплъэжыным и закъуэкъым, атIэ 
дэнэ щыпсэу адыгэри зэпыщIэныр къы-
зэгъэпэщынырщ. Дэ хамэ къэралхэм 
щып сэу адыгэхэм я деж нэтхьэсын                    
хуейщ ди лъэпкъыр Урысейм зыхуей 
щыхуэзэу зэрыщыпсэур. Дэ къэкIуэнум 
дытолажьэ, къытщIэхъуэ щIэблэр до-
гъасэ, щIэныгъэмрэ лъэпкъ хабзэмрэ 
зэрабгъэдэтлъхьэным иужь дитщ. Псом 
нэхърэ нэхъыщхьэр хэхэс адыгэхэм 
щыхуейм деж Урысейм къагъэзэжыну Iэ-

мал зэраIэр къагурыгъэIуэнырщ», - жи-
Iащ Къанокъуэм.

Сэхъурокъуэ Хьэутий и къэпсэлъэны-
гъэр триухуащ адыгэ лъэпкъымрэ Уры-
сеймрэ лIэщIыгъуэкIэрэ зэпхауэ къы зэ-
рыгъуэгурыкIуэм, пщIэрэ щIыхьрэ я зэ-
хуаку дэлъу ноби зэрызэгъусэм. Идар 
Темрыкъуэ ипхъу Марие Грозный Иван 
щхьэгъусэу ишэу, абы и дэлъхухэм къу-
лыкъушхуэхэр яIэу къэралыгъуэм зэры-
хуэ лэжьам деж къыщыщIэдзауэ Совет 
властым лъэпкъ цIыкIухэм папщIэ ищIа-
хэр къыхэщу къэпсэлъащ тхьэмадэр. 

- Адыгэхэр нобэ лъэпкъыбэу зэхэс Уры-
сейм и зы Iыхьэщ, абы и зыужьыныгъэм 
я къару емыблэжу хуэлажьэу, - жиIащ 
Сэхъурокъуэм. - Зэманым нэхъ быдэ дэ-
хъуу къэгъуэгурыкIуэ а зэпыщIэныгъэр 
куэдым я щапхъэщ. Ар ноби IэщIыб тщIы 
хъунукъым. Псом хуэмыдэу иджыпсту, 
тхыдэм и напэкIуэцIхэр зэрыхуейуэ зэ-
радзэкIыу утыку къыщрахьэ, ди лъэпкъ 
тхыдэм хэта Iуэхугъуэ гуузхэр Iэщэу къа-
гъэсэбэпу, ди лъэпкъэгъухэр щагъэщ-
хьэрыуэ лъэхъэнэм. БлэкIам и дерсымрэ 
ди лъапIэныгъэхэр зэрытхъумэмрэщ 
сэбэп къытхуэхъунур. Абы къыхэкIыу, 
тхы дэм епха щIыпIэхэр къызэхэп кIу хьы-
ным, блэкIа пэжым щыхьэт техъуэ Iуэху-
хэр зэбгъэщIэным мыхьэнэшхуэ иIэщ. 
Ди къэралым и Президентыр нобэ хэ -
хауэ IуэхугъуитIым я телъхьэщ: дзэ Iуэху 
хэхар ди текIуэныгъэкIэ иухынымрэ 
лъэпкъ зэкъуэтыныгъэр гъэбыдэнымрэ. 
А зэкъуэтыныгъэр щыдолъагъу зауэ губ-
гъуэм. Ди къарур зыхэлъыр дызэры зэ-
мыщхьырщ, дызэмыщхьми, дызэрызэ-
къуэтырщ. Къэрал политикэм лъабжьэ 
хуэхъур щхьэж езым и хабзэр, щэнхаб-
зэр, тхыдэр ихъумэжынырщ. Абы щы-
хьэт тохъуэ ди республикэхэм - КъБР, 
КъШР-м, АР-м - адыгэбзэм къэрал ста-
тус зэрыщаIэр. 

Сэхъурокъуэм и гугъу ищIащ къэра-
лым и лъабжьэр быдэ хъуным зэман 
жыжьэм хуэлэжьахэм къакIэлъыкIуэу, 
иджырей лъэхъэнэми лIы щэджащэ куэд 
щыхьэрым зэрыщылажьэм, сенаторхэр, 
депутатхэр зэрыдиIэм, политик лъэрызе-
хьэу, КъБР-м и япэ Президенту щыта 
КIуэкIуэ Валерэ лъэпкъым, хэкум хуи-
щIахэм, Дунейпсо Адыгэ Хасэмрэ Уры-
сейм и лъэпкъхэм я ассамблеемрэ зэры-
зэдалэжьэм, нэгъуэщIхэми. 

Дзэмыхь Къасболэт зэпкърыхауэ къы-
теувыIащ адыгэхэм къакIуа тхыдэ гъуэ-
гуанэм нэхъыщхьэу хэта Iуэхугъуэхэм. 
Щхьэгъэпсо Сэфарбий и къэпсэлъэ-
ныгъэм къыхигъэщащ къэрал 50-м щIи-
гъум щикъухьа адыгэ лъэпкъым и Iуэху 
зэрихуэу ДАХ-мрэ ЩIДАА-мрэ фIэкIа 
 нэгъуэщI зэгухьэныгъэ дунейпсо геопо-
литикэ картэм зэримытыр. Щхьэгъэпсор 
къытеувыIащ Урысейм ЩIэныгъэхэмкIэ и 
академием и тхыдэ Iуэхугъуэ пыухыкIа-
хэм, жылагъуэ академиехэр къызэрыу-
нэхуам, ЩIэныгъэхэмкIэ Дунейпсо Адыгэ 
академием и къалэнхэм, 2040 гъэ пщIон-
дэ ялэжьынухэм теухуа программэм, 

къыдагъэкI тхылъхэм, нэгъуэщIхэми. 
Хамэ къэрал IуэхухэмкIэ министерст-

вэм гупыж ищIу къыдиха Iуэхум нэгъуэщI 
хэкухэм щыпсэу адыгэхэм я дежкIэ мы-
хьэнэшхуэ зэриIэр, адыгэхэм я лъабжьэр 
къыщежьэ Урысейм ягукIи я псэкIи 
къыхуэгъэзауэ зэрыщытыр, зэгурыIуэ-
ныгъэмрэ зэдэлэжьэныгъэмрэ нэхъри 
ирагъэфIэкIуэнымкIэ хэхэс адыгэхэм 
 ялъэкI къызэрамыгъэнэнур къыхэщу 
къэпсэлъащ Кавказ Хасэхэм я федера-
цэу Тыркум щыIэм и тхьэмадэ Хьэлауэ 
Юнал, Иорданиемрэ Сириемрэ щыIэ 
Адыгэ ФIыщIэ Хасэхэм я тхьэмадэхэу 
Къат Хьишамрэ Хьэлащтэ Ибрэхьимрэ, 
Европэ къэралхэм щыIэ Адыгэ Хасэхэм я 
Федерацэм и унафэщI Вэрокъуэ Затий, 
Израилым, Кфар-Камэ дэт, Адыгэ щIэин-
хэмкIэ центрым и унафэщI Тхьэухъуэ 
Зухьер, ДАХ-м и тхьэмадэм и чэнджэ-
щэгъу МэшхуэфI Нэждэт сымэ, нэгъуэщI-
хэри. Москва щыщ къулыкъущIэхэр уб-
гъуауэ тепсэлъыхьащ адыгэхэмрэ урыс-
хэмрэ я зэпыщIэнымрэ ар дяпэкIи гъэ-
быдэн зэрыхуеймрэ. 

ЗэIущIэм и кIэухым, Сэхъурокъуэ Хьэу-
тий ДАХ-м и дамыгъэ нэхъыщхьэмрэ 
ЩIыхь тхылъхэмрэ яритащ Москва 
пщIэрэ щIыхьрэ яIэу, IэнатIэ зэмы лIэу-
жьыгъуэхэм пэрыту щыIэ цIыху зыбжа-
нэм. Апхуэдэу ягъэлъэпIащ Москва дэс 
адыгэхэм я нэхъыжьхэм я советым и 
тхьэмадэ Агъырбэ Юрэ, «Нефтиса» 
 НК-м и унафэщIхэм я советым и тхьэма-
дэ Семэн Юрэ, медицинэ щIэныгъэхэм-
кIэ доктор, IэщIагъэм зэпымыууэ щы-
хурагъаджэ Урысей медицинэ акаде-
мием (РМАНПО) сабий нейрохирургием-
кIэ и кафедрэм и профессор, Сабий 
хирургиемрэ травматологиемкIэ щIэ-
ныгъэ-къэхутакIуэ институтым нейро-
хирургиемкIэ и къудамэм и унафэщI, 
 «Дохутырхэм я хасэ» жылагъуэ зэгу хьэ-
ныгъэм и унафэщI Семэн Жаннэ, онко-
лог-уролог, медицинэ щIэныгъэхэмкIэ 
доктор, профессор, Граждан авиацэмкIэ 
центральнэ клиникэ сымаджэщым и 
 дохутыр нэхъыщхьэм и къуэдзэ Пщы-
хьэщIэ Ахьмэд сымэ. 

А махуэм хьэщIэхэм зыщрагъэп лъы-
хьащ Хамэ къэрал IуэхухэмкIэ министер-
ствэм и Уардэунэм. Морозовэ Зинаидэ и 
уардэунэр XIX лIэщIыгъуэм и кIэухым 
яухуа, Москва дэт фэеплъ унэхэм 
ящыщщ. Пасэ зэманым меценат цIэ-
рыIуэ Морозов Саввэ и щхьэгъусэм хури-
гъэщIа унэ гъэщIэрэщIар псоми къахощ. 
Ар 1929 гъэм щегъэжьауэ МИД-м ейщ, 
Зинаидэ и унэлъащIэхэр къагъэщIэ рэ-
щIэжри, унэр зэрагъэпэщыжауэ, иджы 
Хамэ къэрал IуэхухэмкIэ министерствэм 
хьэщIэ къегъэблэгъапIэу къегъэсэбэп, 
Лавров Сергей и лэжьэгъухэм щахуозэ. 

Хэкум и щыIэкIэ-псэукIэр 
зрагъэлъагъу

Апхуэдэ щIэщыгъуэ, гъэщIэгъуэн куэд 

щалъэгъуа Москва къилъэтыкIыжри, 
Къэбэрдей-Балъкъэрым къэкIуэжа гу-
пы ш хуэм Налшыки куэд къащыпэп-
лъэрт. ДАХ-мрэ КъБР-м Лъэпкъ Iуэху-
хэмрэ жылагъуэ проектхэмкIэ и минис-
тертвэмрэ я нэIэ щIэту, «Россотруд ни-
чество»-м къригъэблэгъа гупышхуэм 
щIыпIэ телъыджэхэр къызэхакIухьащ, 
хэкурысхэм я щыIэкIэ-псэукIэр зрагъэ-
лъэгъуащ. Псом япэу удз гъэгъахэр 
тралъ хьащ МафIэ мыужьыхымрэ Идар 
Темырыкъуэ ипхъу Гуащэнэ и фэеп-
лъымрэ. ХьэщIэхэм ирагъэлъэгъуащ 
егъэ джэныгъэ Iуэхур республикэм зэры-
щызэтеухуам. Къалэн куэд щагъэзащIэ 
гимназиеу илъэситI ипэкIэ Налшык къы-
щызэIуахам курыт щIэныгъэ щрат еджа-
пIэм нэмыщI, егъэджакIуэхэм я щIэны-
гъэм щыхагъахъуэ институтри хэтщ. Абы 
и пэIущIэ пэшым цIыкIухэм я лъэгу 
щыщIагъэплъри, еджапIэ классхэр, шха-
пIэхэр, библиотекэр, гупжьей зэмылIэу-
жьыгъуэхэр щрагъэкIуэкI пэшхэр ира-
гъэлъэгъуащ. КъБР-м лъэпкъыбзэхэм 
зегъэужьынымкIэ и лабораторэм и уна-
фэщI Щоджэн Iэминатрэ «Адыгэ пса-
лъэ» газетым и щIэныгъэ обозреватель 
Табыщ Муратрэ адыгэбзэмкIэ егъэджа-
кIуэхэм драгъэкIуэкI лэжьыгъэхэм къа-
хутепсэлъыхьащ, егъэджакIуэхэм хуа-
гъэ защ. ХьэщIэхэр щIэупщIащ хэкурыс 
щIалэгъуалэм адыгэбзэм хуаIэ щыты-
кIэм, къыдэкIуэтей щIэблэм анэдэлъху-
бзэр яIурылърэ-яIэщIэхурэ, нэгъуэщIхэ-
ми, езыхэри щыпсэу къэралхэм щыщыIэ 
щытыкIэхэмкIэ егъэджакIуэхэм ядэгуэ-
шащ. Гупым зрагъэлъэгъуащ Къэ-
бэрдей-Балъкъэр гуманитар-техническэ 
кол леджыр.

Къэбэрдей-Балъкъэр къэрал универ-
ситетым, сыт щыгъуи хуэдэу, Iэтауэ щра-
гъэблэгъащ хамэ къэралхэм къикIа ди 
лъэпкъэгъухэр. Абыхэм къапежьащ 
ЩIа лэгъуалэ политикэмрэ социальнэ 
IуэхухэмкIэ управленэм и унафэщI Къу-
мыкъу Резуан. Адыгэ, балъкъэр, урыс 
фа щэхэмкIэ зэщыхуэпыкIа щIалэхэмрэ 
пщащэхэмрэ махъсымэбжьэр кърахьэ-
жьащ, нэхъыжьхэр ерыскъы IэфIхэм 
 хагъэIэбащ. Къэбэрдей-Балъкъэр Рес-
публикэм лъэпкъ зэмылIэужьыгъуэхэм 
къахэкIахэр зэрисым, университетми ап-
хуэдэ куэд зэрыщеджэм и щыхьэту пэIу-
щIэ пэшым щегъэувэкIат лъэпкъ зэ-
мылIэужьыгъуэхэм я шхыныгъуэхэмкIэ 
узэда Iэнэхэр. Ахэр къызэрагъэпэщат 
адыгэ, балъкъэр, урыс щэнхабзэ центр-
хэм. ЦIыпIынэ Аслъэн и цIэр зезыхьэ 
Адыгэ щэнхабзэ центрым цIыхухъу, цIы-
хубз фащэхэмкIэ, адыгэхэм къагъэсэбэ-
пу щыта хьэпшыпхэмкIэ зы плIанэпэр 
иухуат. ХьэщIэхуэфIу зэрыщытыр нэры-
лъагъуу, лъэпкъ шхыныгъуэ IэфIхэр, 
пхъэ щхьэмыщхьэр матэкIэ, IэфIыкIэр 
куэду къыпрахьэжьащ. Абдеж щызэха-
ша джэгум щIалэгъуалэм я лъэгу щы-
щIагъэплъащ тхьэмадэхэр, езыхэри 
яфIэфIу утыку къихьащ. 

Сирие Адыгэ ФIыщIэ Хасэм и тхьэ-
мадэ Къат Хьишам къиухар Къэбэрдей-
Балъкъэр къэрал университетырщ. Абы 
и фIыгъэкIэ, хэкум къэкIуэж лъагъуэм 
пасэу къытеувахэм ящыщщ, адыгэбзэри 
урысыбзэри зэхуэдэу егъэшэрыуэ. «Сэ 
1985 гъэм ухуакIуэ IэщIагъэр сиIэу къэзу-
хауэ щытащ мы еджапIэр. Си хэкум сы-
зэрыщеджам мыхьэнэшхуэ щиIащ си 
 гъащIэм. Си бзэр, си лъэпкъ хабзэхэр, си 
тхыдэр, сыкъызыхэкIар сщIэжу сыкъэп-
сэуащ, си щIэблэми ябгъэдэслъхьащ а 
хъугъуэфIыгъуэхэр. Мыбдеж адыгэ 
 джэгукIэхэмкIэ сабийхэр щытоу, адыгэ 
ерыскъы IэфIхэр щашх, анэдэлъхубзэм 
щропсалъэ. Ахэр хъуэпсэгъуэщ, хъуэпсэ-
гъуэшхуэщ. Дэри дыщыпсэу къэралхэм 
а лъапIэныгъэхэр щытхъумэну дыхэтщ, 
итIани и кIэм нэсу къыдэхъулIэркъым. 
Беягъри IэфIагъри здэщыIэр хэку-
жьырщ», - жеIэ Хьишам. 

А махуэм тхьэмадэхэм Лъэпкъ му-
зейми зыщрагъэплъыхьащ, абы и тхьэ-
мадэ Накуэ Феликс адыгэ Iэщэхэр 
зэрагъабзэ щIыкIэхэр яригъэлъэ-
гъуащ, пщы хьэ щхьэм ЩоджэнцIыкIу 
Алий и цIэр зе зыхьэ Къэбэрдей драмэ 

театрым спектакль щеплъащ. 
Программэ хэхам тету хэкум къэкIуауэ 

щыхьэщIэхэм етIуанэ махуэм ЩIалэ-
гъуалэм я унэм щахуэзащ КъБР-м и Пар-
ламентым и вице-спикер Къардэн Му-
рат, КъБР-м и Правительствэм и Уна фэ-
щIым и къуэдзэ Къуэшрокъуэ Залым, 
 КъБР-м лъэпкъ Iуэхухэмрэ жылагъуэ 
проектхэмкIэ и министрым и къалэнхэр 
зыгъэзащIэ Гергоков Джамбулат сымэ. 
Абыхэм жаIащ МИД-м, «Россотруд ни-
чест во»-м, ДАХ-м къызэрагъэпэща Iуэ-
хум зылъ зыщIэт, щIыпIэ зэпэщхьэхуэ-
хэм щыпсэу зэкъуэшхэр зэрызэхуишэ-
жыр, я лэжьыгъэр дэкIынымкIэ гъуэгу-
гъэлъагъуэ зэрыхъур, хэкужьым и бжэхэр 
сыт щыгъуи зэрахузэIухар, къэкIуэну, 
къэкIуэжыну хуейхэм Урысейр пэрыуэгъу 
зэрахуэмыхъур. 

«Черкесский Ренессанс» жылагъуэ 
 зэгухьэныгъэм и унафэщI Жылэгъащтэ 
Хьэчим утыку кърихьащ «Яндекс. Зэ дзэ-
кIакIуэ»-м адыгэбзэмрэ балъкъэрыб-
зэмрэ зэрыхагъэхьар. Абы сыт хуэдэ бзэ-
кIи адыгэбзэр зэрыпхузэридзэкIым, ещ-
хьыркъабзэу, нэгъуэщIыбзэхэр адыгэбзэ 
зэрыпхуищIым щигъэгъуэзащ къызэхуэ-
сахэр Хьэчим.

А махуэм Гуэл щхъуантIэхэм я дахагъ-
ри зрагъэлъэгъуащ ди лъэпкъэгъухэм, 
Аушыджэр дэт «Идарей» зыгъэпсэхупIэм 
щагъэхьэщIащ. Абдеж хьэщIэхэр къа-
фэрэ уэрэдкIэ щрагъэблэгъэри, Аушы-
джэр адыгэ къуажэм и тхыдэм щыща-
гъэгъуэзащ, егъэджакIуэхэми еджакIуэ-
хэми фIыщIэ ин хуащIащ ди лъэпкъэгъу-
хэм. Шэрэдж районым и администра цэм 
и Iэтащхьэм и къуэдзэ Ефэнды Терезэ 
мыпхуэдэ Iуэхухэм хэхэсхэмрэ хэку рыс-
хэмрэ нэхъ гъунэгъу зэрызэхуищIыр, ха-
мэ къэралхэм щикъухьа адыгэхэр адэжь 
щIыналъэмкIэ къызэригъэхъуапсэр жи-
Iащ, икIи а къомыр къалъытэу ди къэрал 
унафэщIхэм кърахьэжьа мы проектым 
фIы куэд къыпэкIуэну зэрыщыгугъыр 
къыхигъэщащ. 

«Бахъсэн жыг хадэхэр» ООО-р но бэ 
IуэхущIапIэ нэхъ лъэрызехьэхэм 
ящыщщ. Абыхэм я мыIэрысэхэми хэп-
лъэну Iэмал яIащ республикэм щыхьэ-
щIэхэм. Гектар 530-м къыщыкI жыгхэм 
мыIэрысэ лIэужьыгъуэ нэхъ цIэрыIуэхэр 
къыпачыж. Ахэр щахъумэ щIыIалъэхэр 
ирагъэлъэгъуащ еблэгъахэм. ЩIыIалъэ 
96-м мыIэрысэ тонн мин 25-рэ зэуэ щIо-
хуэ.

АдэкIэ программэм тету, ди хэкуэгъу-
хэр мы махуэхэм щохьэщIэ Къэрэшей-
Шэрджэсым. Япэ махуэм и пщэд-
джыжьым Черкесск къалэм дэт Кавказ 
Ищхъэрэ къэрал академием щекIуэ кIащ 
«Къэрэшей-Шэрджэсым ис лъэпкъхэм я 
анэдэлъхубзэр зэрахъумэ Iэмалхэр» 
стIол хъурейр. Абы доклад нэхъыщхьэ 
щызыщIа, «Черкес хэку» газетым и ре-
дактор нэхъыщхьэ Абидокъуэ Люсанэ 
тепсэлъыхьащ бзэр хъума хъунымкIэ 
икъукIэ сэбэп газет, журнал, тхылъ 
къыдэгъэкIыным и Iуэхур республикэм 
зэрыщыщытым. 

«Къэрэшей-Шэрджэс Республикэр 
лъэпкъ куэд щыпсэу хэгъэгущ. Мыбы 
илъэсищэ бжыгъэ хъуауэ зэгурыIуэу, ма-
мырыгъэ яку дэлъу къыщызэдогъуэгу-
рыкIуэ лъэпкъитху - адыгэхэр, абазэ хэр, 
къэрэшейхэр, нэгъуейхэр, урысхэр. Абы-
хэм ящыщ дэтхэнэми я бзэр къэралыб-
зэщ. 

Къэралым и нэIэ щIэту республикэм и 
егъэджэныгъэ IуэхущIапIэу хъуам лъэп-
къыбзэхэр щадж. Лъэпкъыу хъуам я 
бзэхэмкIэ радиомрэ телевиденэмрэ 
лъэпкъ редакцэхэр щолажьэ, къыщы-
докI къэрал газетитху: «Абазашта», 
«День  Республики», «Къарачай», «Ногай 
давысы», «Черкес хэку». А псори зи нэIэ 
щIэтыр Къэрэшей-Шэрджэс Республи-
кэм и Правительствэмрэ Парламентым-
рэщ», - жиIащ Люсанэ. Абы къыхигъэ-
щащ КъШР-м Лъэпкъ IуэхухэмкIэ, цIы-
хубэ зэпыщIэныгъэхэмрэ печатымкIэ и 
министерствэм и къалэн нэхъыщхьэр 
цIыхубэ хъыбарегъащIэ Iэмалхэм, тхылъ 
къыдэгъэкIынымкIэ лэжьыгъэм зегъэу-
жьыныр, лъэпкъхэр зэрырагъаджэ 
тхылъ хэр дунейм къытегъэхьэныр зэрыа-
рар. ХьэщIэхэми бысымхэми къыхагъэ-
щащ анэдэлъхубзэр щIэблэм зэра-
щымыгъупщэн сыт хуэдэ Iэмалри къэ-
гъэсэбэпын зэрыхуейр, бзэр кIуэдыжмэ, 
лъэпкъри зэрыщымыIэжынур. 

КъШР-м еблэгъахэр «Хьэбэз гипс» 
IуэхущIапIэм хьэрычэтыщIэхэм щахуэ-
защ, «Биберд» лъэпкъ комплексым абы 
и тхьэмадэ, политик, хьэрычэтыщIэ цIэ-
рыIуэ Дер Вячеслав къащыIущIащ, Ар-
хъыз зыщагъэпсэхуащ.

Тхыдэ мыхьэнэ зиIэ мы зэхыхьэхэр 
зыхуэгъэпсар иджырей Урысейм исхэм я 
псэукIэр гъэлъэгъуэным и закъуэкъым, 
атIэ хэхэсхэмрэ хэкурысхэмрэ нэхъри 
зэпыщIэнырщ, проектыщIэхэм лъабжьэ 
яхуэхъун гупсысэхэр къэгъэщIынырщ, 
щIалэгъуалэр адэжь хэкум къыдегъэ-
хьэхыжынырщ, лъэпкъ зэкъуэтыныгъэр 
мамырыгъэмрэ зэIузэпэщыгъэмрэ я 
джэлэс щIынырщ. 

НЭЩIЭПЫДЖЭ  Замирэ,
КъБР-мрэ АР-мрэ щIыхь зиIэ

я журналист. 
Москва - Налшык - Черкесск.

Москва Кремлым и пщIантIэм зыщаплъыхь.

КъБР-м, КъШР-м, АР-м я лIыкIуэу зэпымыууэ 
Москва щыIэхэр хьэщIэхэм яхуэзащ. 

Хамэ къэрал IуэхухэмкIэ министерствэм и Уардэунэм зэIущIэ щокIуэкI.

Налшык щызэIущIащ республикэ къулыкъущIэхэмрэ хэхэс адыгэхэмрэ.ЩIыпIэ зэмылIэужьыгъуэхэм къикIа зэшхэр.

Теддзэ тхыгъэхэм къы щыхьа 
бжыгъэхэм, къыщаIэта Iуэху-
гъуэхэм я пэжагъымкIэ ахэр 
зытхахэм нэсу жэуап яхь. Ав-
торхэмрэ редакцэмрэ я Iуэху 
еплъыкIэр зэтехуэ зэпыту щыт-
къым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и 
 къуэ дзэ ДыщэкI Соня, корректор-
хэу Пхы тIыкI Марие (2, 3-нэ нап.), 
Нэужьо къуэ Заирэ (1, 4-нэ нап.).

КомпьютеркIэ газетым и теп-
лъэр ящIащ Дол Маринэ, Мэл ба-
хъуэ Анжелэ.

Сурэтхэм елэ жьар Бицу Жан-
нэщ.

«Издательство 
«Южный регион» ООО-м 

щытра дзащ.

357600, Ставрополь край, 
ЕсэнтIыгу къалэ, 

Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 18-рщ.

Зы илъэсым газетыр      
156-рэ къыдокI.

УнафэщI-редактор
ЖЬЭКIЭМЫХЪУ Маринэ

РЕДКОЛЛЕГИЕМ  ХЭТХЭР:

Жыласэ Заурбэч  (ре дак тор нэ-
хъыщхьэ), Шир дий Маринэ (уна-
фэщI-редактор),  Къаншокъуэ Эл-
лэ (жэуап зыхь  секретарь), Къар-
дэн Маритэ, Къумахуэ Аслъэн, Нэ-
щIэпыджэ Замирэ, Чэ рим 
Ма рианнэ, Щхьэ щэмыщI Изэ.

КъБР-м щыIэ МВД-м

ИгъащIэкIи ягъэлъэпIэну усакIуэ

Иджырей мардэм 
къитIасэу

ЩIалэгъуалэр 
зэдагъэлажьэ

Хуабагъ къызыпкърыкI лэжьыгъэхэр

Ди газетым и къыкIэлъыкIуэ номерыр 
къыщыдэкIынур щэкIуэгъуэм и 6-рщ.

ГупитIми гугъу зрагъэхьыщакъым

Налшык къалэ администрацэм щIалэгъуалэ полити-
кэмкIэ и управленэм и унафэщI АфэщIагъуэ Анзор хэ-
тащ иджыблагъэ Владикавказ щекIуэкIа V егъэ джэ-
ныгъэ щIалэгъуалэ зэхуэсым. ЩIэныгъэлI ныбжьы щIэ 
600-м нэблагъэм проектхэр къыщагъэлъэгъуа а 
зэхыхьэм къызэщIиубыдащ щэнхабзэри, егъэджэны-
гъэри, псэукIэр егъэфIэкIуэнри, спортри, нэгъуэщIхэри. 
2025 гъэм Налшыкрэ Владикавказрэ зэгурыIуэныгъэ 
зэ раухылIауэ щытащ щIалэгъуалэм я IуэхухэмкIэ з э-
рызэдэлэжьэнум теухуауэ. Мы зэхуэсри абыхэм ящыщ 
зыщ. АфэщIагъуэм жиIащ мыпхуэдэ щIэныгъэ зэхыхьэр 
езыр зыпэрыт IэнатIэм теухуауэ зэрыщхьэпэр, гупсы-
сэрэ щапхъэрэ къызэрыхихыр, и Iуэху еплъыкIи къы-
зэрыщигъэлъагъуэр. 

- Мыпхуэдэ зэхуэсхэм сыхэтыну сфIэфIщ. Владикав-
каз щекIуэкIа Iуэхури сыткIи нэщIысауэ щытащ. Абы 
щыIэ щIалэгъуалэр дэзыхьэххэм, я лэжьыгъэхэр нэ-
хъыбэу зытраухуэм, я гупсысэ къэIуэтэкIэм сыкIэ-
лъыплъащ. ЩIалэгъуалэм я Iуэхур егъэфIэкIуэным теу-
хуауэ къалэм щыIэ Iэмалхэми зыщызгъэгъуэзащ. Нал-
шык къыщыдгъэсэбэп хъуну щапхъэ зыбжанэми гу 
лъыстащ. Илъэс ипэкIэ Налшыкрэ Владикавказрэ зэ-
рызэгурыIуауэ щытахэр, дэфтэр къудейуэ къэмынэжу, 
гъащIэм къызэрыщыдгъэсэбэпыр, щIалэгъуалэм 
сэбэп дахуэхъунымкIэ абы фIагъыу хэлъхэр тегъэщIа-
пIэ зэрытхуэхъур си гуапэщ, - жиIащ АфэщIагъуэм. 

ГЪУЭТ Синэ. 

ГъущIхэкI куэд идыгъуащ

Прохладнэ район полицэм зыхуигъэзащ щIыпIэм щы-
Iэ гъэшхэкI заводым и лэжьакIуэм икIи яжриIащ я 
 Iуэ ху щIапIэм и щIыналъэм гъущIхэкIхэр зэрыдэ  кIуэ-
дыкIар. 

Урысей МВД-м и Прохладнэ къудамэм и лэжьакIуэхэм зы  
жэщ-махуэм къриубыдэу дыгъуакIуэр яубзыхуащ. Ар Шэ-
джэм районым щыпсэу, илъэс 39-рэ зи ныбжь цIыху хъурщ. 

Яубыдам зэрыжиIамкIэ, жэпуэгъуэм къриубыдэу ар 
езым и автомашинэкIэ заводым и щIыпIэм зыбжанэрэ 
 кIуащ, гъущIхэкIхэр къыдишурэ ар щыIахым иритащ. 

 Шэч зыхуащIым теухуа уголовнэ Iуэху къаIэтащ УФ-м и 
УК-м и 158-нэ статьям и 2-нэ Iыхьэм и «б, в» пунктхэм япкъ 
иткIэ икIи щIыпIэм имыкIыну Iэ щIрагъэдзащ. 

НаркотикхэкIхэр къытрах

Урысей МВД-м и Прохладнэ къудамэм и лэжьакIуэхэм 
щIы пIэм щыпсэу, илъэс 49-рэ зи ныбжь цIыхухъум и 
унэр щыщIащыкIым зепхьэну хуит ямыщI пкъыгъуэхэр 
къагъуэтащ. Ар къыщыхъуар Къэрэгъэш къуажэрщ. 

АбыкIэ хуитыныгъэ яIэу, шэч зыхуащIыр здэщыIэ 
 лъапсэр къыщапщытэм къагъуэтащ къэкIыгъэ гъэгъуахэр 
зэрылъ абдж банкIрэ пластик птулъкIэм щыщ Iыхьэхэмрэ. 

Яубыдам зэрыжиIамкIэ, къытрахар наркотикхэкI пкъы-
гъуэщ, ищэн мурад имыIэу ихъумащ, езым къигъэсэбэпы-
ну. 

Экспертизэм зэрыщIигъэбыдамкIэ, къытрахар марихуа-
нэщ. 

 Шэч зыхуащIым теухуа уголовнэ Iуэху къаIэтащ УФ-м и 
УК-м и 228-нэ статьям и япэ Iыхьэм ипкъ иткIэ. 

ЩIыпIэм имыкIыну, хабзэр къызэпимыудыну Iэ щIра-
гъэдзащ. 

БАХЪСЭН Азэмэт.

КъБР-м и цIыхубэ усакIуэ, 
СССР-мрэ РСФСР-мрэ я 
Къэрал саугъэтхэм я лау-
реат Кулиев Къайсын и 
фэеп лъым деж щэкIуэ-
гъуэм и 1-м пэкIу щекIуэ-
кIащ. Ар ирагъэхьэлIащ ба-
лъкъэр литературэм и 
класси кыр къызэралъхурэ 
илъэ си 109-рэ зэрырикъум.

СурэтыщI гъуазджэхэм-
кIэ музейм, Ткаченкэ Анд-
рей и цIэр зезыхьэм, ща-
гъэ лъагъуэ Адыгэ Респуб-
ликэм и цIыхубэ художник, 
2000 гъэм щыщIэдзауэ 
 УФ-м и СурэтыщIхэм я зэ-
гухьэныгъэм хэт Хъуажь 
Рэмэзан и лэжьыгъэхэр.

 
СУРЭТХЭР, пхъэм къы-

хищIыкIа, тхыпхъэхэр зыхиу-
хуэна и лэжьыгъэ гъэщIэ-
гъуэнхэр - художникым и Iэ-
рыкI 60-м щIигъу выставкэм 
къызэщIеубыдэ. 

- Урысейми нэгъуэщI къэ-
ралхэми фIыуэ къыщацIыху 
Хъуажь Рэмэзан ди щIына-
лъэм къызэрытхуеблэгъар 
ди гуапэщ. СурэтыщIым и 
лэ жьыгъэхэм гу лъыуагъа-
тэ, дэнэ щIыпIэ дыщымып-
сэуми, адыгэхэм зы лъаб-
жьэ, хабзэ, бзэ, тхыдэ зэры-
диIэм, - жиIащ КъБР-м щэн-
хаб зэм кIэ и министрым и 
къуэ дзэ Тау Ритэ гъэлъэ-
гъуэныгъэр къыщызэIуи-
хым. - Псом хуэ мыдэу Рэмэ-
зан пхъэм къыхищIыкIа и Iэ-
да къэ щIэкIхэм я дахагъэр, 
а хэр зэры зэщ хьэщыкIыр 
умы гъэ щIэ гъуэнкIэ Iэмал 
иIэ къым. Абыхэм ди лъаб-
жьэм, дыкъызыхэкIам ды-
хуа шэж, жьымрэ щIэмрэ зэ-
пащIэ.

КъБР-м и цIыхубэ сурэ-
тыщI Жылэ Анатолэ и пса-
лъэм къыхигъэщащ сурэт 
щIын ми пхъэм къыхэIущIы-
кIынми зэхуэдэу Хъуажьыр 
зэрыхуэIэзэр зэригъэщIа-
гъуэр, апхуэдэ зэфIэкIым 
зэ рыригушхуэр, лэжьыгъэ-
хэм купщIэ зэращIэлъыр, 
узэрагъэгупсысэр, гъэлъэ-
гъуэныгъэр республикэм и 
щэнхабзэ гъащIэм и къэхъу-
гъэ дахэу зэрыщытыр.

КъБР-м и СурэтыщIхэм я 
зэ гухьэныгъэм и правленэм 

«Спартак-Налшык» (Нал-
шык) - «Динамо-2» (Мэхъэч-
къалэ) - 1:1 (1:0). Налшык. 
«Спартак» республикэ ста-
дион. Жэпуэгъуэм и 31-м. 
ЦIыху 200 еплъащ. 

Судьяхэр: Микрюков Мак-
сим (Голицинэ), Черепнев 
Илья (Мэзкуу область), Жа-
боев Азэмэт (Мэзкуу къалэ). 

«Спартак-Налшык»: Къу-
мы къу, Балъкъыз, Пириев, 
Гъуэ гузокъуэ, Гирзишев, КIэ-
дыкIуей, ХьэцIыкIу, Гъубжо-
къуэ, Тут (Селяев, 76), Ибра-
гимов (Шэрджэс, 76), Хьэшыр 
(Лысенкэ, 27). 

«Динамо-2»: Зайнутдинов, 
Шихалиев А. (Седрединов, 
70), Агабеков, Михтеев, Бу-
дай ханов, Шамхалов И., Хи-
диев, Манучев, Гокгозов, Хи-
диров (Абакаров, 70, Шамха-
лов Г., 86), Алиев.

Топхэр дагъэкIащ: Ибраги-
мовым, 13 (1:0). Алиевым, 68 
(1:1). 

Дагъуэ къыхуащIащ: Гъуб-
жокъуэм, ХьэцIыкIум, Гирзи-
шевым, Манучевым, Шамха-
лов И.

Джэгум къыхахуащ: Хьэ-
цIы кIур. 

Урысей Федерацэм футбо-
лымкIэ и етIуанэ лигэм и «Б» 
дивизионым и Япэ гупым ще-
кIуэкI зэхьэзэхуэм ипкъ иткIэ 
«Спартак-Налшыкым» щэ бэт 
кIуам къригъэблэгъащ Да-
гъыстэным и къалащхьэм и 
«Динамо-2» командэр. Тур-
нир таблицэм и икIэ дыдэ 
увы пIэм щыт ди хьэщIэхэр 
мы гъэм гъатхэпэм я деж 
щыIэжу зэIущIэм и бжыгъэр 
1:1-уэ налшыкдэсхэм къа-
дэджэгуауэ щытащ.

КъищынэмыщIауэ, нобэрей 
командитIыр УФ-м и чемпио-
натым 8-рэ щызэхуэзати, 
Нал шык и топджэгухэр 6-м 

и унафэщI Къаныкъуэ Жан-
нэ и гуапэу жиIащ Адыгейм 
щыкIуам Хъуажь Рэмэзан и 
лэжьыгъэхэм зыщигъэгъуэ-
зауэ зэрыщытар, абыхэм 
 хуабагъэ къазэрып къ ры-
кIыр,  псэр зыхуэпабгъэ са-
биигъуэм узэрыхашэжыр. 
Абы щIигъужащ гъуазджэм 
дихьэх цIыхухэм гъэлъэгъуэ-
ныгъэм зыкърагъэхьэлIэну, 
лэжьыгъэ гъэщIэгъуэнхэм 
еплъыну зэрыщыгугъыр. 

- Мейкъуапэ си лэжьыгъэ-
хэр щысшам къэсцIыхуа 
цIы ху гуапэ куэдым язщ Рэ-
мэзан. И IэдакъэщIэкIхэм 
сы щыгъуазэми, ар нобэ 
етIуанэу къэсцIыхуауэ жы п-
Iэ хъунущ. Ар IэпщIэлъа-
пщIэ нэсу зэрыщытыр и лэ-
жьыгъэхэм хыдолъагъуэ. 
Рэ мэзан и IэрыкIхэм я гъэ-
лъэгъуэныгъэ Къэбэрдей -
Балъкъэрым зэрыщек Iуэ-
кIым срогуфIэ икIи со-
хъуэхъу дяпэкIи ехъулIэны-
гъэ иIэну, - жиIащ УФ-м 
щIыхь зиIэ и сурэтыщI, 
 РАХ-м и академик СэвкIуий 
Хьэмид. 

КъуэкIыпIэ лъэпкъхэм я 

къэрал музейм Кавказ 
 Ищхъэрэм щиIэ къудамэм 
(Мей къуапэ дэтым) и щIэны-
гъэ-узэщIыныгъэ къудамэм 
и унафэщI ХъуакIуэ Ларисэ 
къытеувыIащ Адыгейм и Су-
рэтыщIхэм я зэгухьэныгъэм 
и унафэщIу Рэмэзан щы-
щы та зэманым зэфIиха 
 Iуэ ху щхьэпэхэм, гъуазджэм 
и зыужьыныгъэм хуищIа 
хэлъ хьэныгъэхэм. Апхуэдэу 
щIигъужащ илъэс зыбжа-
нэкIэ ищIа лэжьыгъэхэр 
Нал шык къишам зэрыхигъэ-
хьар, гъуазджэр зи псэм 
хэлъ хэм ахэр ягу зэрыды-
хьэнум шэч зэрыхимылъа-
гъуэр. 

- Си лэжьыгъэ нэхъыфI 
ды дэхэм щыщхэр Къэбэр-
дей-Балъкъэрым щызгъэ-
лъэгъуэну си хъуэпсапIэти, 
къызэхъулIащ. Абы папщIэ, 
Адыгейм иджыпсту щы-
мыIэ, хамэ къэралхэм ща-
хъумэ языныкъуэ си Iэда-
къэщIэкIхэм къатесщIыкIы-
жащ. Мыбдеж щыфлъагъу 
лэжьыгъэхэм яхэтщ сызы-
хуимытыж куэд, сылъаIуэу 
выставкэм папщIэ зэ хуэс-

хьэсыжауэ. Гъэлъэгъуэны-
гъэм зыкърезыгъэхьэ лIа-
хэм рэ псалъэ гуапэ къыс-
хужызыIахэмрэ фIыщIэ 
фху зощI! – жиIащ Рэмэзан.

Хъуажь Рэмэзан Урысейм 
иджырей сурэтыщI гъуаз-
джэ хэмкIэ и лъэпкъ сау-
гъэтыр (дыжьын медалыр) 
2011 гъэм Москва къыщы-
хуагъэфэщащ. УФ-м и Су-
рэтыщIхэм я зэгухьэныгъэм 
и «Духовность. Традиции. 
Мас терство» дыщэ меда-
лыр 2013 гъэм Москва 
къыщ ратащ. «Искусство ри-
сует дорогу к Миру» лъэп-
къыбэ зэпеуэм и саугъэтыр 
Париж 2021 гъэм къыщи-
хьащ. Ар хэтащ «Природа-
экология 2010», «Антич-
ность-Россия» (Сочэ. 2010, 
2012 гъэхэм), «Россия-XII, 
XIII» (Москва. 2014, 2019) 
урысейпсо художественнэ 
академическэ гъэлъэ гъуэ-
ныгъэхэм. Хъуажь Рэмэзан 
и IэдакъэщIэкIхэр щахъумэ 
Адыгэ Республикэм и 
Лъэпкъ музейм (Мейкъуа-
пэ), КъуэкIыпIэ лъэпкъхэм 
гъуазджэхэмкIэ я къэрал 
музейм и къудамэу Кавказ 
Ищхъэрэм щыIэм (Мей-
къуапэ), Адыгэ Республикэм 
ЩэнхабзэмкIэ и минис-
терст вэм и СурэтыщI гале-
реем, Анкара къалэм Кав-
каз щэнхабзэм теухуа и 
къэхутэныгъэ фондым, Ис-
тамбыл къалэм Кавказ Ищ-
хъэрэм и щэнхабзэмкIэ щы-
Iэ зэгухьэныгъэм. Къинэ-
мыщIауэ, Рэмэзан и лэжьы-
гъэхэм дахьэххэу Урысейм, 
хамэ къэралхэм щыпсэухэм 
зэхуахьэс.

«Соприкосновение» зи 
фIэщыгъэ гъэлъэгъуэны-
гъэр щэкIуэгъуэм и кIэ 
пщIон дэ екIуэкIынущи, абы 
еплъыну гупыж зыщIхэм 
иджыри зэман фиIэщ.

ТЕКIУЖЬ Заретэ. 
Сурэтхэр Къарей Элинэ 

трихащ.

 УСАКIУЭШХУЭМ и цIэр зе-
зыхьэ уэрамым деж щызэхэта 
пэкIум цIыху куэд къекIуэлIат. 
Зэхыхьэр къы зэ Iуахащ рес-
публикэм и курыт еджапIэ-
хэм щIэс ныбжьы щIэхэр Ку-
лиев Къайсын и усэ цIэры Iуэ-
хэм бзищкIэ – уры сыбзэкIэ, 
адыгэбзэкIэ, балъкъэрыбзэ-
кIэ – къеджэу. Ар и нэщэнэ-

къэ щIыналъэм исхэм я зэ-
къуэтыныгъэм, Къэбэр дей -
Балъ къэрым щыпсэу лъэпкъ-
хэм щэнхабзэ щIэин къулей 
зэраIэм?! 

- Кулиев Къайсын и гъа-
щIэмрэ гуащIэмрэ, и щIэин-
хэр, и дуней еплъыкIэр ноби 
лъапIэщ, ноби куэдым зыхуа-
гъазэ. Ар нэгъуэщI щIыпIэ-

хэм, хамэ къэралхэм щы-
цIэрыIуэщ, – жиIащ КъБР-м 
щэнхабзэмкIэ и министр 
 Къумахуэ Мухьэдин. – Тхы-
дэм уриплъэжмэ, нэхъ зэман 
гугъу дыдэхэми абы и къа-
лэмыр хуигъабзэрт цIыхухэм 
я лъапIэныгъэхэм, жыла-
гъуэр зэкъуэзыгъэувэ 
Iуэхугъуэ хэм: мамырыгъэм, 
напэм, захуагъэм, хэку, анэ 
лъагъуныгъэм, нэгъуэщIхэ-
ми. И усэ купщIафIэхэм къа-
хощ зыщыщ лъэпкъми зэрыт 
динми емылъытауэ цIыхухэм 
яхуиIэ лъагъуныгъэр. Аращ 
дэтхэнэ зыми абы и усэхэр и 
гум щIынэсыр. Апхуэдэ уса-
кIуэ хэр мылIэжыныпсэщ,  
игъ а щIэкIи тщIыгъунущ, гуа-
пагъэрэ гъащIэм и фIы пIэ кIэ 
гъэнщIа я щIэинхэм щIэб лэм 
зыхуагъэзэху.

Зэхыхьэм хэтащ КъБР-м и 
Парламентым и лIыкIуэхэр, 
жы лагъуэ, дин лэжьакIуэхэр, 
усакIуэр къэзыцIыхуу щыта-
хэр, и гуащIэр фIыуэ зы-
лъагъухэр.

ПэкIум хэтхэр XX лIэщIы-
гъуэм и усакIуэшхуэм зы да-
къикъэкIэ хуэщыгъуа нэужь, 
и фэеплъым удз гъэгъахэр 
тра лъхьащ. Зэхыхьэм щыпа-
щащ усакIуэм и фэеплъу 
Шэ джэм щыIэ унэ-музейм, 
рес публикэм и щэнхабзэ, 
егъэ джэныгъэ IуэхущIапIэ-
хэм.

БЖЬЫХЬЭЛI Розэ. 

щы текIуащ, 2-м - «зэхуэ арэ-
зыуэ» щызэбгъэдэкIыжащ. 
СтатистикэмкIэ Дагъыстэным 
и командэм дызэрефIэкIым и 
мызакъуэу, мыгъэрей зэ хьэ-
зэхуэм «Динамо-2»-м хьэщIа-
пIэ щыIэу иригъэкIуэкIа иужь-
рей зэIущIэ 15-м щыщу, но-
бэрейр хэмыту, 14-м къыщы-
хагъэщIат. Апхуэдэ щытыкIэм 
гугъэ дагъэщIырт ди щIалэ-
хэм тыншу ар къахуэхьынкIэ 
хъуну. АрщхьэкIэ, гугъэмрэ 
ипэжыпIэкIэ Iуэхур зыIутымрэ 
зэтехуакъым. Налшык и ко-
мандэм Мэхъэчкъалэ къикIа 
топджэгухэм «хьэщIагъэ» 
 ир ахыжащ икIи зэIущIэм и 
бжыгъэр 1:1-уэ мыбдежми 
щы зэб гъэдэкIыжащ.

Къыхэбгъэщмэ, «Спартак-
Налшыкым» мы зэIущIэм 
зыри къритыжыртэкъым: те-
кIуа ми-темыкIуами, турнир 
таблицэм щиIыгъ 9-нэ увы-
пIэм икIыу зыщIыпIэкIи кIуэ-
тэфынутэкъым. Ауэ Дагъыс-
тэным и командэм Iэмал иIэт, 
дыкъыхигъащIэмэ, таблицэм 
и икIэ дыдэ увыпIэм къикIыу 
зы лъэбакъуэкIэ дэкIуэтеину. 
Ауэ, итIанэми, налшыкдэсхэр 
темыкIуэныр ди гущхьэ къэд-
гъэкIыртэкъым. 

ЗэIущIэм и япэ Iыхьэр ко-
мандэхэм ирагъэжьащ, зэры-
жаIэу, топ джэгуну гукъы дэ-
жышхуэ зэрамыIэр къагъэ-
лъагъуэу. Пэжщ, налшыкдэс-
хэм топыр нэхъыбэрэ 
яIы гъащ, нэхъыбэрэ кърахуэ-
кIащ, ауэ фейдэ гуэри къа-
хухэхакъым занщIэу. ИужькIэ, 
14-нэ да къикъэр екIуэкIыу, ди 
гъуащ хьауэ Ибрагимов Маго-

мед зэIу щIэм и бжыгъэр къы-
зэIуихащ. ЯпэщIыкIэ, судьям 
топыр химыбжэн мурад иIащ, 
Хьэшыр Алан «офсайдым» 
иту гъуэр къищтауэ къилъы-
тэри. Ауэ абы и дэIэпыкъуэ-
гъум и чэнджэщкIэ ар хри-
гъэбжэн хуей хъуащ. 

Абдежым къэхъуар мыращ: 
«Динамо-2»-м и гъуэ лъэны-
къуэмкIэ ди щIалэхэм лъагэу 
топыр къыхатащ. Хьэшырыр 
щхьэкIэ абы еуэри, ар гъуэм и 
бгыкъум тригъэхуащ. Къэ-
лъеижа нэужь, псом япэу Иб-
рагимовыр, жыпIэнурамэ, 
 къуабэбжьабэ дыдэу топым 
еуащ икIи ар гъуэм дигъэ-
хьащ. Налшыкым и коман-
дэм и капитаныр офсайдым 
иту, а топым щIэрыIэжын му-
рад иIэу и лъакъуэр ишият, 
арщ хьэкIэ – техуакъым. Су-
дьям абдежым къыщыхъуащ 
Хьэшырыр топым лъэIэсауэ. 
АрщхьэкIэ и дэIэпыкъуэгъум 

къыжриIащ ар абы зэремыIу-
сар. 

Абы нэмыщI, япэ Iыхьэм и 
27-нэ дакъикъэм Хьэшырыр 
яхъуэжын хуей хъуащ, фэбжь 
зэригъуэтам къыхэкIыу: и 
лъа къуэм тещIэжри, зэIущIэм 
пищэн адэкIэ хузэфIэкIа-
къым. Ар зыхъуэжа Лысенкэ 
джэгур щIигъэхуэбжьэн му-
радхэр иIащ, псынщIагъэ 
гуэрхэр къыхилъхьащ, ауэ 
жы жьэ нэсакъым: хуэм-хуэ-
мурэ упщIыIужри, адрейхэм 
яхэзэрыхьыжащ.

ЗэIущIэм и етIуанэ Iыхьэри 
командэхэм ирагъэжьащ хэ-
лъэт гуэрхэри ямыIэу. Зэры-
жаIэу, щIыр къизыудын къа-
хэ кIакъым. Япэ Iыхьэм 
ещхьуи, гур къыщIэзыубыдэн, 
уигу къэбгъэкIыжын гуэр 
абы хэм къагъэлъэгъуакъым, 
ХьэцIыкIу Амур губгъуэм къы-
зэрырахуам нэмыщI. 

62-нэ дакъикъэр екIуэкIыу, 

судьяр фия нэужь, ди щIалэм 
хьэщIэхэм я гъуэм и лъэны-
къуэмкIэ лъэщу топыр игъэ-
лъэтащ. ДакъикъипщI ипэкIэ 
кар точкэ гъуэжь къэзылэжьа 
ХьэцIыкIум етIуанэри аб-
дежым къыщрагъэлъагъури, 
губгъуэм къимыкIыу хъуа-
къым. Абы и зэранкIи «Дина-
мо-2»-м и топджэгухэр къэ-
бэдзэуэжри, зэман куэд тра-
мыгъэкIуадэу зы топ ди гъуэм 
къытхудагъэкIыжащ. Мыб-
дежми, ди гъуащхьэтетымрэ 
гъуащхьэхъумэмрэ я зэгуры-
мыIуэныгъэм ар къыхэкIащ. 

Апхуэдэ Iуэху къекIуэ кIы-
кIэм игъэгушхуа хьэщIэхэр хэ-
тащ зэIущIэр яхьыну икIи Iэ-
мал зыбжанэ ди гъуащхьэм 
деж къыщызэрагъэпэщащ, 
ауэ  ахэр и кIэм яхунэгъэса-
къым , нэхъыбэм, зэре-
пIэщIэкIам щхьэкIэ. Хэ-
гъэрейхэми бжыгъэм зрагъэ-

хъуэжын Iуэху зэрахуакъым. 
Урысей Федерацэм футбо-

лымкIэ и етIуанэ лигэм и «Б» 
дивизионым и Япэ гупым 
щекIуэкI зэхьэзэхуэм и зи чэ-
зу джэгугъуэм кърикIуа бжы-
гъэ псоми щыгъуазэ фы-
хуэтщIынщ. Мис ахэр: «Ан-
гушт» (Нэзран) – «Неф тяник» 
(Избербаш) – 2:1, «Севасто-
поль» (Севастополь) – 
«Шахтер» (Донецк) – 0:2, 
«Кы зылташ» (Бахъшысэрей) 
– «Заря» (Луганск) – 2:1, 
«Дружба» (Мейкъуапэ) – 
«Победа» (Хасавюрт) – 1:0, 
«Рубин» (Ялтэ) – «Ростов-2» 
(Дон Iус Ростов) – 1:4, «Нарт» 
(Черкесск) – «Астрахань» 
(Астрахань) – 2:1.

Песчанокопскэм и «Чай-
ка»-м иужьрей зэIущIэр 
блигъэ кIащ. 

ХЬЭЩЫКЪУЕЙ Олег.

 Урысей Федерацэм футболымкIэ и етIуанэ лигэм и «Б»
 дивизионым и Япэ гупым зэхьэзэхуэр зэрыщекIуэкIыр

Дж.
 
28
28
28
28
28
28
28
28
28
28
28
28
28
28
28

Къ.

21
18

13
13
13
13
10
8
8
6
6
6
4

З.

3
5
6
3
7
7
5
4
8
6
3
7
5
2
7

Т.

56-23
52-25
54-25
51-39
41-31

39-28

37-40
26-66
29-44
16-35

23-51

66
59
57
48
46
46
44

30
27
25
23
20
19

ФI.

4
5
5
10
8
8
10

10
14
17
15
17
20
17

Командэхэр

«Севастополь»
«Шахтёр»
 «Ростов-2»
 «Победа» 
«Рубин» 
«Дружба»
«Кызылташ» 
«Нарт» 
«Спартак-Налшык» 
«Заря»
«Нефтяник»
«Астрахань» 
«Ангушт» 
 «Чайка-М»
 «Динамо-2» Мх

1.
2.
3.
4.
5.
6.
7.
8.
9.
10.
11.
12.
13.
14.
15

Футбол

«ГъащIэ кIыхь икIи купщIафIэ» лъэпкъ пэхуэщIэм ипкъ 
иткIэ Бахъсэн щIыналъэм и Зеикъуэ къуажэм и поликли-
никэм зэхъуэкIыныгъэшхуэхэр щрагъэкIуэкI иджыпсту. 
ЖыпIэнурамэ, псори зэхэту метр зэбгъузэнатIэ 2872-рэ 
хъууэ ухуэныгъэщIэ абы къыгуащIыхь, кIуэцIыбжэ иIэу.

ТЕРАПЕВТХЭМ папщIэ пэшхэр, узыфэ зэхуэмыдэхэр 
зыпкърытхэм щеIэзэ, узыншагъэр къыщапщытэ нэгъуэщI-
хэри абы хэтынущ. Апхуэдэ щIыкIэкIи, къуажэдэсхэм хуащIэ 
медицинэ Iуэхутхьэбзэхэм я куэдагъми, фIагъми, лIэужьы-
гъуэхэми хэхъуэнущ. 

КъищынэмыщIауэ, езы поликлиникэри къызыхуэтыншэу 
зэрагъэпэщыж. Мы зэманым ирихьэлIэу абы и пкъыгъуэжь-
хэр къыпкърахыжащ. Иджы, лэжьакIуэхэм къапэ щылъщ 
инженер коммуникацэхэр, унащхьэр, унэ IуплъапIэр, щхьэ-
гъубжэхэр, пэш кIуэцIхэр, нэгъуэщIхэри къагъэщIэрэщIэжы-
ну. 

Абыхэм къадэкIуэу, поликлиникэм къедза щIыпIэр зэIу-
зэпэщ ящIынущ, машинэ IухьэпIэхэм асфальт тралъхьэнущ, 
лъэс лъагъуэхэр хуащIынущ, къэухьхэр щагъэувынущ, жыг 
цIыкIухэри щагъэтIысынущ.

Апхуэдэуи, а лъэпкъ программэм ипкъ иткIэ, Аруан райо-
ным и Нарткъалэ къалэм дэт, узыфэ зэмылIэужьыгъуэхэр 
зыпкърытхэм щеIэзэ щIыналъэ сымаджэщыр къы зыхуэ-
тыншэу зэрагъэпэщыж мы махуэхэм. Медицинэ дэIэпы-
къуныгъэхэр абы щрагъэгъуэт цIыху мин 76-м нэблагъэм, 
абы щыщу мин 19-м щIигъур сабийуэ. Лэжьыгъэхэр и кIэм 
нэгъэса иужькIи, цIыхуи 100-м нэблагъэм зэуэ сыма-
джэщым щеIэзэфынущ. 

Иджыпсту ухуакIуэхэм унащхьэр зэрахъуэкI, унэ Iуплъа-
пIэр къагъэщIэрэщIэж. ИужькIэ, езы сымаджэщым и 
зэхэтыкIэм зэхъуэкIыныгъэхэр ирагъэгъуэтынущ, ар 
зыхуэныкъуэмрэ иджырей мардэм къигъэтIэса зэрыхъ-
унымрэ ятещIыхьауэ. 

Мурад щыIэщ 2028 гъэм и япэ илъэс ныкъуэм ирихьэлIэу 
лэжьыгъэхэр зэфIагъэкIыну, хирургиекIэ корпус щIэращIэр 
къызэIуахыжыну. 

КЪАЛМЫКЪ Альберт.


